
● 4 ноябрьдә “Казан” милли-мәдәни үзәге мәйданчыгында Халыклар бердәмлеге көненә багышланган “Без бердәм!” митингы уздырылды. 

Митингка җыелган казанлыларга Татарстан Республикасы Дәүләт Советы Рәисе, Татарстан халыклары ассамблеясы башлыгы Фәрит Мөхәммәтшин мөрәҗәгать итте. “Халыклар бердәмлеге көне – безнең тормышка ныклы адым ясап керүче яңа бәйрәм, - дип билгеләп үтте ул. - Бу очрашу белән без 400 ел элек берләшеп Ватаныбызны саклап калган кешеләрне искә алабыз, хөрмәтебезне белдерәбез, - дип ассызыклады Ф.Мөхәммәтшин. – Алар төрле милләт, төрле дин вәкилләре булган, әмма аларны Ватанны саклау, яшь буынга тынычлыкта яшәү мөмкинлеге бирү максаты берләштергән... Бүген безнең илне кысу, мөмкинлекләрен чикләү, абруена йогынты ясарга омтылулар күзәтелә, әмма тынычлык, дуслык һәм килешү булганда бу максатларына ирешә алмаячаклар”, - дип ышана ТР Дәүләт Советы Рәисе. 

Без күп телле һәм күп мәдәниятле булуыбыз белән бай һәм гасырлар буе Татарстан җирендә яшәүче һәр халыкның иң яхшы традицияләрен сакларга тырышабыз, диде ул һәм митингта катнашучыларны дус һәм тыныч яшәргә өндәде. 

Казан каласы Башкарма комитетының балалар һәм яшьләр эшләре комитеты рәисе Сергей Миронов, РФ Җәмәгать палатасы әгъзасы, ТР Җәмәгать палатасы рәисе урынбасары, “Фатыйма” хатын-кызлар кризис үзәге" коммерцияле булмаган партнерлык оешмасы әгъзасы Татьяна Забегина, Татарстан халыклары ассамблеясы рәисе урынбасары, Чувашия милли-мәдәни автономиясенең ТР дагы советы рәисе Константин Яковлев, Ш.Мәрҗани исемендәге 2 нче татар гимназиясе директоры Кәмәрия Хәмидуллина шәһәрлеләрне бәйрәм белән котлады. 

Халыклар бердәмлеге көнен бәйрәм итү  М.Җәлил исемендәге Татар дәүләт опера һәм балет академия театрында дәвам итте.  Анда “Безнең йорт – Татарстан” фестиваленың гала-концерты уздырылды. 

ТР Дәүләт Советы Рәисе Фәрит Мөхәммәтшин ТР Президенты, республика парламенты һәм Татарстан халыклары ассамблеясы исеменнән котлау укыды һәм фестивальның гала-концерты чираттагы тапкыр Халыклар бердәмлеге көнендә узуына басым ясады. 

“Ел саен иҗади конкурста катнашучылар саны арта. Зона һәм төбәк этапларында катнашырга теләк белдерүчеләр дә күп. Фестивальның максаты үзгәрешсез кала – уникаль мәдәни төрлелекне һәм үзара аңлашуны, уртак җиребездә гасырлар дәвамында барлыкка килгән бердәмлекне саклау һәм ныгыту”, - диде республика парламенты җитәкчесе. 

Фәрит Мөхәммәтшин билгеләп узганча, Халыклар бердәмлеге көне төбәк милли сәясәтенең бүгенге чынбарлыклары җирлегенә табигый рәвештә кереп китте. “Заманча Татарстан милләтара килешү, толерантлык һәм илдә яшәүче барлык халыкларның мәдәни-тарихи традицияләренә хөрмәт буенча үрнәк булып тора. Бу юнәлештә, чыннан да, зур эш алып барыла”, - диде спикер. 

Татарстанда ТР Президенты каршында Милләтара һәм динара мөнәсәбәтләр советы эшли. РФ Дәүләт милли сәясәте стратегиясе кабул ителгәнен исәпкә алып, Татарстан Дәүләт милли сәясәте концепциясенең яңа редакциясе расланды. Ведомствоның милли мәдәниятне үстерү, милләтара һәм конфессияара килешүне саклауга юнәлдерелгән максатчан программалары гамәлгә куела. Республика өчен фольклор фестивальләре, милли бәйрәмнәр, ярминкәләр уздыру традициягә әйләнде. Туган телдә тәрбия һәм белем бирүче мәгариф учреждениеләре челтәре оештырылды. “2014 елда Казанны төрки дөньяның мәдәни башкаласы итеп игълан итү - ул бөтен республиканың роле зур булуын тану. Болгарны ЮНЕСКО Бөтендөнья мирасы исемлегенә кертү дә шул рәттә”, - диде Фәрит Мөхәммәтшин. 

ТР Дәүләт Советы Рәисе чыгышына нәтиҗә ясап, кешеләр арасындагы дустанә мөнәсәбәтне саклауда һәр кешенең ролен билгеләп үтте. “Кешеләр арасында үзара аңлашуны, хөрмәтне саклау һәм ныгыту өчен һәркемнең көч куюы мөһим”, - диде ул. 

Гала-концертта Татарстанда яшәүче халыкларның иҗади номерлары берсен-берсе алыштыра торды. Сәхнәдә, “Безнең йорт –Татартсан” фестиаленда катнашучы коллективлардан тыш, Төркмәнстан халык артистлары, Рөстәм Абязов җитәкчелегендәге «La Primavera» оркестры, ТР Дәүләт җыр һәм бию ансамбле, “Бермәнчек” керәшен дәүләт фольклор ансамбле, ТР Халыклар дуслыгы йортының “Мирас” уен кораллары ансамбле һ.б чыгыш ясады. 

Чарада  ТР Президенты Аппараты җитәкчесе урынбасары – ТР Президентының эчке сәясәт мәсьәләләре департаменты җитәкчесе Александр Терентьев, ТР Президенты ярдәмчесе Ләйлә Фазлыева, ТР мәдәният министры Айрат Сибагатуллин һәм башка рәсми затлар кунак булды. 

● 5 ноябрьдә Татарстан Республикасы Дәүләт Советы Рәисе Фәрит Мөхәммәтшин парламентта Татарстанның яшь гражданнарына паспортлар тапшырды. 

 Тантаналы чарага республиканың төрле шәһәр-районнарыннан яшь егетләр-кызлар чакырылган иде. Алар нибары егерме дүрт кеше булып, араларында уку алдынгылары, төрле бәйгеләрдә һәм спорт ярышларында җиңүчеләр, мәктәп тормышында актив катнашучылар бар. 

Тантана башланганчы укучылар парламент белән танышып йөрделәр,парламентаризм музеенда булып законнар чыгару, депутатлар эшчәнлегенә кагылышлы шактый күп мәгълүмат алдылар. 

Парламентта тантаналы шартларда яшьләргә паспорт тапшыру матур бер йолага әйләнеп бара. Узган ел ул “Мин – Россия гражданы” бөтенроссия акциясе кысаларында узган иде. 

Быел исә әлеге мәртәбәле чара Татарстан Республикасы Конституциясе көне алдыннан оештырылды. “Мин һәрбарчагызны әлеге вакыйга белән тәбрик итәм. Татарстан Республикасы Конституциясе көне алдыннан тантаналы шартларда паспорт алу аеруча зур мәгънәгә ия” – дип басым ясады Дәүләт Советы Рәисе Фәрит Мөхәммәтшин. - Безнең моннан 22 ел элек кабул ителгән Төп законыбыз тынычлык һәм бердәмлек сагында тора, республикабызның чәчәк атуына нигез булып тора”. 

Татарстан уңышлы рәвештә алга бара. Социаль-икътисадый күрсәткечләр буенча без Россиядә уңышлы эшләүче биш регион арасында. “Әлегә бу уңышлар – сезнең ата-аналарыгыз башкарган хезмәтләр нәтиҗәсе. Инде сез паспорт алдыгыз. Яхшы укып, эстафетаны үз кулларыгызга алырсыз дип ышанам”, - диде парламент башлыгы. 

Яшьләр исеменнән Мамадыштан килгән Артур Корчагин сүз алды. Ул - яшь журналистларның “Озын тәнәфес” түгәрәге активисты. “ Дәүләт Советы Рәисе кулыннан паспорт алу – олы мәртәбә, ул безгә аерым таләпләр куя”, - диде ул. Бүгенге чараның алар күңелендә олы бер истәлек булып сакланачагын әйтте. 

Тантана ахырында журналистлар белән аралашкан вакытта Фәрит Мөхәммәтшин “яшь татарстанлыларга паспортлар тапшыру тантанасының республика парламенты тормышына тирәнтен үтеп керүен белдерде. Шәһәр һәм район муниципаль советларында да әлеге традиция үз урынын алса, бу үз чиратында яшьләрнең иҗтимагый-сәяси тормышка активрак кереп китүенә этәргеч бирер иде, диде парламент башлыгы. 

● 11 ноябрьдә Г. Камал исемендәге Татар дәүләт академия театрында мәшһүр режиссер Марсель Сәлимҗановның тууына 80 ел тулуны билгеләп үттеләр. Чарага Татарстан Республикасы Дәүләт Киңәшчесе Минтимир Шәймиев, ТР Дәүләт Советы Рәисе Фәрит Мөхәммәтшин, ТР Мәдәният министрлыгы вәкилләре, сәнгать әһелләре һәм Марсель Сәлимҗанов шәхесен, иҗатын ихтирам итүчеләр килгән иде. 

Тамаша Марсель Сәлимҗанов сәхнәләштергән “Әниләр һәм бәбиләр” спектакле музыкасына бию белән башланып китте. Шуннан соң сәхнәдә режиссерда укырга өлгермәгән, әмма аның турында күбрәк белергә теләгән яшь артистлар күренде. Аларның сорауларына мәрхүм режиссер белән озак еллар дәвамында бергә эшләгән өлкән буын артистлар җавап бирде, хатирәләрен уртаклашты. Марсель ага исә боларның барысын да экраннан "карап-күзәтеп” торды, вакыт-вакыт үзе дә видеоэкраннар аша әңгәмәгә “кушылгалады”. 

Камаллылар “Гөргери кияүләре”, “Диләфрүзгә дүрт кияү” һ.б. спектакльләрнең сәхнәгә куелу тарихы, әлеге спектакльләр вакытында килеп чыккан күңелле вакыйгаларны хәтерләрендә тагын бер кат яңартып, иҗаттагы сер пәрдәләрен тамашачыларга чак кына ачты. 

ТР Дәүләт Киңәшчесе Минтимер Шәймиев тә Марсель Сәлимҗанов хакында җылы сүзләр генә әйтте. “Шушы көннәрдә Марсель үзенең 80 яшен тутырыр иде, кызганыч, иртә китеп барды. Соңгы елларда булган үзгәрешләрне, алга китешне күреп, безнең хезмәт, минем хезмәт, театрымның өлеше монда нинди зур икән дип, сөенер иде. Марсель, тыныч йокла, без синең ышанычларны акларга тырышып яшибез, эшлибез, сине сагынабыз... Ул даһи иде", - диде ул Марсель Сәлимҗанов турында. 

М.Шәймиев мәрхүм режиссерның тормыш иптәше Гөлнар ханымга мөрәҗәгать итеп: “Сезгә рәхмәт. Сез аның өчен яшәдегез, аныңча яшәдегез”, - диде. 

Моннан тыш, Минтимер Шәймиев ТР Президенты Рөстәм Миңнехановның Марсель Сәлимҗанов исемен мәңгеләштерү максатыннан булдырылган республикакүләм премия хакындагы Указны укып китте. Әлеге документ нигезендә, премия ике елга бер тапкыр 200әр мең сум күләмендә 3 кешегә тапшырылачак. 

ТР Дәүләт Советы Рәисе Фәрит Мөхәммәтшин Марсель Сәлимҗанов хакында фикерләрен журналистлар белән очрашуда җиткерде. “Без аның белән күршеләр булып яшәдек, гаилә дуслары идек, балыкка бергә йөрдек. Миңа аның белән сәхнәдә генә түгел, гади тормышта да аралашырга туры килде. Ул бик бай күңелле кеше иде. Марсель Сәлимҗанов сәхнәгә куйган бер генә спектакльне дә мин башка режиссерлар куелышында кабул итә алмыйм. Минем беркемне дә үпкәләтәсем килми, әмма аның кебек гармониялек башкаларда юк”, - диде ул.
● 11 ноябрьдә “Бөтенроссия җирле үзидарә советы” ҖЧҖ Гомумроссия иҗтимагый оешмасы Татарстан төбәк бүлегенең хисап-сайлау конференциясе узды. Анда катнашучыларны Татарстан Республикасы Дәүләт Советы Рәисе Фәрит Мөхәммәтшин сәламләде. 

“Бөтенроссия җирле үзидарә советының Татарстан төбәк бүлеге эшчәнлегенә югары бәя бирәсем килә”, - дип мөрәҗәгать итте ул делегатларга. Фәрит Мөхәммәтшин Бөтенроссия җирле үзидарә советының Татарстан төбәк бүлегенә 2006 нчы елда нигез салынуын, 8 ел эчендә аның 39 җирле бүлеге булдырылуын һәм төбәк бүлегенең барлыгы 684 әгъзасы исәпләнүен билгеләп узды.

“Миңа берничә тапкыр Федерация Советында, Россия Президенты Аппаратында, Дәүләт Думасында да җирле үзидарә проблемалары белән шөгыльләнә торган белгечләр белән очрашырга туры килде. Әлеге иҗтимагый оешма эшчәнлеге, тулаем алганда, инициативалылыгы һәм актуаль мәсьәләләр куя белүе белән һәрвакыт югары бәяләнеп килде”, - дип белдерде Фәрит Мөхәммәтшин.

Дәүләт Советы Рәисе сайлап алу циклы кысаларында, Татарстан гражданнарын 2015 нче елда республиканың барлык 959 муниципаль берәмлегендә депутатлар корпусын сайлау, ТР Президентын сайлау кебек вакыйгалар көтүен искәртеп үтте. Фәрит Мөхәммәтшин сайлауларны үткәрү датасы буенча бәхәсләр дәвам итүен, аны сентябрьдән августка яки бөтенләй мартка күчерү турында тәкъдимнәр яңгыравын билгеләп узып, мөгаен, аны үткәрү вакыты үзгәрмәс, сайлаулар 13 нче сентябрьдә узар, дип фаразлады. Аның сүзләренчә, агымдагы елның 14 нче сентябрендә ТР Дәүләт Советына депутатлар сайлау вакыйгасының бик уңышлы узуы белән без федераль дәрәҗәдә өлге булып торабыз.

Спикер сайлау кампаниясен оештыручыларга рәхмәтен җиткерде. “Моңа кадәр беркайчан да халык белән бу кадәр күп санлы очрашулар уздырган юк иде. Барлыгы 1,5 меңнән артык очрашу үткәрелде, барлык җирлекләрдән 2,5 меңләп тәкъдимнәр килеп иреште”, - дип искәртте Фәрит Мөхәммәтшин. Ул якын арада федераль, төбәк һәм җирле вәкаләтләр аерым билгеләнгән документ әзер булачагын әйтте. “Халык күтәргән иң актуаль мәсьәләләрне, бюджет кытлыгына карамастан саклап калырга ниятләнгән программаларга кертергә тырышачакбыз”, - дип белдерде ул.

Парламент башлыгы 2015 нче елның сәяси яктан бик эчтәлекле булачагын искәртеп узды. “Киләсе ел мөһим, бик җитди ел”, - дип ул муниципаль берәмлекләрнең башлыкларын, республика Президентын сайлап кую, ТАССРга 90 ел тулу, дәүләт булып оешуыбызның 25 еллыгы, парламентның 20 еллыгы кебек даталар көтелүен санап үтте. Дәүләт Советы Рәисе халык белән очрашулар традициясен саклап калырга өндәде. “Халык хакимиятнең ачык булуына күнеккән, алга таба да шулай булырга тиеш, гражданнар үз җирлекләрендә түрәләрне күреп торырга тели”, - дип басым ясап әйтте ул.

Фәрит Мөхәммәтшин Бөтенроссия җирле үзидарә советы төбәк бүлегенең киләсе елда узачак сайлауларда депутатлыкка кандидатлар әзерләүдә актив катнашырга тиешлеген ассызыклады. Аның әйтүенчә, бүгенге көндә якынча 8,5 меңләп җирле үзидарә депутаты исәпләнә. “Бу - олы Армия: аларга үз җирлекләрендә теге яки бу проблемаларны хәл итү ышанып тапшырылган. Бөтенроссия җирле үзидарә советы активистлары сафыннан хәзердән үк сайлау кампанияләрендә катнаша алырлык затларны сайларга кирәк”, - дип мөрәҗәгать итте Дәүләт Советы Рәисе.

Фәрит Мөхәммәтшин чыгышыннан соң, мандат, редакцион, санау комиссияләре составы расланды.

“Бөтенроссия җирле үзидарә советы” ҖЧҖ Гомумроссия иҗтимагый оешмасы Татарстан төбәк бүлегенең 2010 нчы елның декабреннән 2014 нче елның октябренә кадәр эшчәнлеге турындагы хисапны шушы чорда аның рәисе булып торган Василий Логинов тәкъдим итте. Ул Бөтенроссия җирле үзидарә советының Татарстан төбәк бүлеге әгъзаларының хисап чорында актив эшчәнлеген билгеләп үтте. “Җирле үзидарә органнарын квалификацияле кадрлар белән тәэмин итү бурычын киләчәктә дә хәл итү зарур. Җирле үзидарә депутатлары өчен семинарлар оештыру әһәмиятле. Безгә иҗтимагый оешмалар, барлык дәрәҗәдәге депутатлар корпусы белән хезмәттәшлекне ныгытуга игътибар юнәлтергә кирәк”, - дип билгеләп узды В. Логинов докладында.

Бүгенге конференциядә “Бөтенроссия җирле үзидарә советы” Гомумроссия иҗтимагый оешмасы Татарстан төбәк бүлеге советына яңа рәис сайланды. Ул - ТР Дәүләт Советының Дәүләт корылышы һәм җирле үзидарә комитеты рәисе Альберт Хәбибуллин.  

● 11 ноябрьдә Бөгелмәнең А.Батталов исемендәге Дәүләт рус драма театрында узган "Бердәм Россия" партиясе Бөгелмә бүлегенең ХХIV конференциясендә 137 делегат катнашты. Көн тәртибенә өч мәсьәлә куелган иде: "Бердәм Россия" партиясе Бөгелмә җирле бүлегенең V чакырылыш ТР Дәүләт Советы депутатларын сайлау буенча кампаниядә катнашуы, партиянең Бөгелмә бүлеге җирле бүлеге сәяси советы составындагы үзгәрешләр, әлеге җирле бүлеккә секретарь сайлау. 

Сентябрь аенда Илдус Касыймов, үзеннән яңа эшкә күчү һәм яшәү урынын алмаштыру сәбәпле, партиянең Бөгелмә бүлеге секретаре вәкаләтләрен үзеннән алу турында гариза язган. Бөгелмә муниципаль районының элеккеге башлыгы сентябрь аенда ТР Дәүләт Советы депутаты итеп сайланган. Хәзер ул ТР Дәүләт Советының Бюджет, салым һәм финанслар комитеты рәисе урынбасары булып тора. 

Искәртеп узабыз: секретарь вазифасына «ТНГ-Групп» ҖЧҖнең маркетинг бүлеге башлыгы Денис Кислер һәм Бөгелмә муниципаль районы башлыгы Линар Закиров кандидатуралары тәкъдим ителгән иде. Секретарь итеп, яшерен тавыш бирү юлы белән, Линар Закиров сайланды. 

"Бүген безгә тотрыклылыкны саклап калу, икътисад үсешен дәвам итү, социаль сәясәтне тормышка ашыру мөһим. "Бердәм Россия" халык күпчелеге партиясе санала һәм бу факт V чакырылыш ТР Дәүләт Советы депутатларын сайлау нәтиҗәләре белән дә расланды. Партиянең җирле сәяси бүлегенә тыныч тормыш булмаячак дип ышандырам. Безнең барлык планнар да конкрет булырга һәм бөгелмәлеләрнең ихтыяҗларын истә тотарга тиеш", - дип мөрәҗәгать итте ТР Дәүләт Советы Рәисе Фәрит Мөхәммәтшин җыелучыларга. 

Үз чиратында, "Бердәм Россия" партиясе Бөгелмә бүлегенең яңа сайланган секретаре Линар Закиров: "Бу гамәлләр безнең шәһәр һәм районда эшләрне, кешеләрнең тормыш сыйфатын, шәһәрдәге атмосфераны яхшыртырга, бизнесны үстерергә тиеш", - диде. 

Моннан тыш, конференциядә ТР Дәүләт Советы депутатларына кандидатларны сайлау кампаниясе барышы турында доклад та тыңланды. Сайлау кампаниясе беренче тапкыр җәй көне узды. Халык арасында агитация үткәрү кыенрак булды. Әмма сайлаучылар "Бердәм Россия" партиясеннән депутатлыкка кандидатлар белән актив аралышты. Халык белән күп санлы очрашулар үткәрелгән. Гражданнардан районны алга таба үстерү турында тәкъдимнәр җыелган. 

Конференция эшенә нәтиҗә ясап, Фәрит Мөхәммәтшин: "Теләсә кайсы җитәкчеләр алмашы элеккеге җитәкчеләрнең тәҗрибәсен файдаланып, үзеңнең энергия, белем, тырышлыгыңны файдаланып ниндидер яңалык кертүне максат итеп куя. Линар Закиров та искәрмә түгел. Ул актив, эшлекле кеше. Инде яхшы нәтиҗәләр бар. Иң мөһиме - ул Бөгелмә районын үстерү яклы. Аның перспектив планы булуы, социаль юнәлешле 2015 ел программаларына керер өчен республикабызның министрлыклары һәм ведомстволары белән актив хезмәттәшлек итүе мөһим. "Бердәм Россия" партиясе нәкъ шушы социаль юнәлешне хуп күрә", - диде.
● 12 ноябрьдә “Әкият” Татар дәүләт курчак театрында ”Беренче сыйныф укучысының мәдәни көндәлеге” проектына рәсми старт бирелде. Мондый чара Татарстан Республикасының барлык муниципаль берәмлекләрендә дә үткәрелде. 

Тантаналы чарада Казан шәһәренең 5 нче номерлы лицеенда һәм 27 нче, 116 нчы номерлы мәктәпләрендә белем алучы 1 нче сыйныф укучылары катнашты. Шулай ук,шәһәрнең мөмкинлекләре чикләнгән баларны тернәкләндерү үзәгендә укучы 1 нче сыйныф балалары — барысы 200 кеше бүген республикакүләм мәдәният дәресенә килгән иде, гомумән Татарстанда 43 меңгә якын 1нче сыйныф укучысы өчен андый дәрес үткәрелде. 

Балалар “Әкият” курчак театрында иртәнге 9 га ук килеп җиттеләр. Мәдәният дәресе башланганчы, аниматорлар алар белән уйнап, балаларның күңелен күрде. Тамаша залына кергәндә, әкият геройлары булып киенгән артистлар нәни укучыларга беренче сыйныф укучысының мәдәни көндәлеген тапшырды. Балалар үз урыннарына утырып беткәч, дәрес башланыр алдыннан, Буратино һәм Мальвина кебек әкият геройлары укучыларга табышмаклар әйтте. 

Аннан соң исә сәхнәгә ТР Дәүләт Советы Рәисе урынбасары Юрий Камалтынов күтәрелде. Ул балаларны сәламләде һәм әлеге чара хакында үзенең фикерләрен җиткерде. “Әгәр сезнең кебек бәләкәй чакта минем дә шундый көндәлегем булса, мин Казандагы барлык музейларны, театрларны, концертларны йөреп чыгар идем. Алай гына да түгел, үзем белән әти-әниемне, дусларымны да алыр идем. Сез дә кайткач, әти-әниләрегездән үзегезне театр-концертларга алып баруны сорагыз. Ә мәдәни чараларда иң күп булган укучыларга һәм әти-әниләргә без бүләкләр бирербез”, - диде ул. 

Әлеге проект республика бюджетыннан финанслана. Беренче сыйныф укучысының мәдәни көндәлеге белгечләр тарафыннан баланың психологиясен һәм ТР Мәгариф һәм фән министрлыгы киңәшләрен күздә тотып төзелгән. Анда Татарстанның йөзек кашы булырдай мәдәни учаклар хакында да, тарихи мәгълүматлар да, балалар өчен башваткычлар да урын алган. Укучы мәдәни чарада кайчан булганын билгеләп барсын өчен аерым бит тә әзерләнгән. Анда шулай ук, мәдәни учреждениедә булуны раслаучы наклейка ябыштырыга мөмкин. 

Мәдәни чараларда иң күп йөрүчеләр арасында муниципаль берәмлекләрдә һәм республика күләмендә конкурс үткәрелә. Җиңүчеләр ТР Президенты оештырган Яңа ел бәйрәменә юллама һ.б. бик күп бүләкләр ота ала. Бәйгедә индивидуаль рәвештә дә, сыйныф белән дә катнашырга мөмкин. Шулай ук, балаларын мәдәни чараларга йөрткән әти-әниләрнең дә иң культуралыларын билгеләп үтү ниятләнә. 

Мәдәният дәресе кысаларында, укучыларга “Әкият” курчак театры балаларга “Цветик-семицветик” спектакле һәм Шүрәле малае турында анимацияле җыр тәкъдим итте. 

ТР мәдәният министры Айрат Сибагатуллин әйтүенчә, проектны Татарстан Мәгариф һәм фән министрлыгы ярдәме белән ТР Мәдәният министрлыгы оештыра. Проектны эшләүче һәм рәсми сайт (культурный дневник.рф, diary-culturе.ru) авторы – исә “Татармультфильм” берләшмәсе. “Әлегә без бу проектны беренче сыйныф укучыларыннан башладык. Ел дәвамында аның эшчәнлеген тикшерәчәкбез. Әти-әниләр, укытучылар, мәдәният хезмәткәрләре үз фикерләрен җиткерер дип уйлыйм”, - диде Айрат Сибагатуллин.
● 12 ноябрьдә ТР Дәүләт Советы Рәисе Фәрит Мөхәммәтшин Татарстанның иң өлкән ял йортларыннан саналган «Ижминводы» шифаханәсе хезмәткәрләрен учреждениенең 90 яшьлек юбилее белән тәбрикләде. 

Курортның барлыкка килү тарихы шактый кызыклы. XIX гасырда шул тирәдә көтү көтүчеләр терлекләрнең бер чыганактан йотлыгып су эчүләрен күзәтеп торганнар. Бу хакта хәбәр халык арасында бик тиз тарала. Шул җирлектә табиблык итүчеләр суның хикмәтен сизеп алып, аны ашказаны-эчәк авыруларыннан дәвалау максатында куллана башлыйлар. Чыганакның Россия күләмендә дан казануы Малмыж мещаны Д.В. Спиридонов исеме белән бәйле. 

Дәүләт Советы Рәисе Фәрит Мөхәммәтшин шифаханәдә дәвалау процедуралары, ял итүчеләргә күрсәтелә торган һәртөрле хезмәтләр белән танышты. 

Шифаханә хезмәткәрләрен республика җитәкчелеге исеменнән тәбрикләп, Фәрит Мөхәммәтшин «Ижевские минеральные воды» ял йортының республика халкы сәламәтлеге сагында торучы ике дистә санаторий арасында булуына басым ясады. «Ижевские минеральные воды»ны башкалардан аерып торган аерым сыйфатлар бар. Бөтен илгә даны таралган минераль чыганак һәм иң мөһиме – бөтен күңелен эшкә биргән медицина персоналы». Тагын бер үзгәлек – шифаханә тәрәзәләреннән ачыла торган манзара – гүзәл Кама елгасы ярлары. 

Республикада шифаханәләрдә халыкның сәламәтлеген ныгыту эшенең куелышы һәм аның нәтиҗәләре турында сөйләгәндә, парламент башлыгы Татарстан Республикасы профсоюзлар федерациясе эшчәнлеген уңай яктан бәяләп узды. Төрле эре һәм кече предприятиеләр үзләрендә эшләүчеләрне ел дәвамында Татарстандагы шифаханәләргә җибәреп торалар. 

«Бүген шифаханәдә уздырылган презентациядә мин Татарстан ял йортларында күз авыруларын дәвалау һәм профилактикалау турында мәгълүмат алдым. Бу – яңа юнәлеш. Казан каласына терәлеп диярлек торган «Васильевский» шифаханәсендә йөрәк-кан тамырлары авыруларын, «Ижминводы»да ашказаны-эчәк авыруларын дәвалыйлар. Ял йортларының үзебездә булган табигать байлыкларын кулланып төрле юнәлешләрдә эшләве зур ихтирамга лаек», – диде Фәрит Мөхәммәтшин. 

Бу көнне «Ижминводы» шифаханә хезмәткәрләрен Россиянең медицина фәннәре академиясе академигы Александр Разумов та тәбрикләде. Тантаналы чарада ТР Дәүләт Советының социаль мәсьәләләр комитеты рәисе Светлана Захарова, ТР профсоюзлар федерацииясе рәисе Татьяна Водопьянова, эре җитештерү предприятияләреннән һәм медицина учреждениеләреннән вәкилләр катнашты. 
● 13 ноябрьдә Дәүләт Советында КПРФ фракциясе “Мәгариф системасын реформалау. Мәктәпкәчә һәм мәктәп белем оешмалары проблемалары. КПРФ фракциясе фикере” дигән темага пресс-конференция үткәрде. ММЧ вәкилләре белән очрашуда фракция җитәкчесе Хафиз Миргалимов, Дәүләт Советы депутаты Александр Комисаров һәм Казан шәһәр Думасы депутаты Илья Шакулов катнаштылар.

Мәктәпләрдә һәм мәктәпкәчә учреждениеләрдә укыту хезмәте өчен законсыз түләтүләр белән бәйле проблемаларга карашы турында сөйләп, Хафиз Миргалимов фракциянең декабрь аенда бу темага багышлап түгәрәк өстәл уздырырга әзерләнүен игълан итте. “Мәгариф системасын реформалау юньле нәтиҗә бирмәде, - диде ул. - Әлеге өлкәдә федераль һәм республика дәрәҗәсендә дәүләт программалары эшләп торуга карамастан, бакчаларда урын җитмәү сәбәпле, бик күп гаилә дәүләт тарафыннан сакланмаган һәм якланмаган булып кала. Балалар бакчасына түләү күләменең нигезсез арта баруы, бакчага чиратлар һәм өч яшькә кадәр балаларны түләүсез дарулар белән тәэмин итү юнәлешендәге хәлләр дә безне бик борчый”. 

Фракция җитәкчесе дәүләт һәм җәмгыять бергәләшеп бу өлкәдә хәлне уңай якка үзгәртә алыр дигән ышаныч белдерде. “Оппозициядәге партия булсак та, без хакимият белән конструктив эшчәнлек яклы, - диде ул. – Коррупциягә каршы көрәштә без журналистлар ярдәменә дә өмет итәбез”. 

Аннары фракция әгъзалары журналистларның сорауларына җавап бирделәр.
● 14 ноябрьдә Социаль сәясәт комитеты утырышында депутатлар республикада инвалидларның һәм хәрәкәте чикләнгән кешеләрнең өстенлекле объектларга һәм хезмәтләргә тоткарлыксыз ирешә алуын тәэмин итү чараларының үтәлешен тикшерделәр. Шулай ук ике закон проекты каралды. Комитет утырышында Дәүләт Советы Рәисе урынбасары Римма Ратникова катнашты.

Комитет җитәкчесе Светлана Захарова әйткәнчә, бу сорау парламентның даими контролендә тора. Бу турыда мәгълүмат белән утырышта ТР Хезмәт, мәшгулият һәм социаль яклау министры урынбасары Ирина Просвирякова чыгыш ясады. Ул хәбәр иткәнчә, Татарстанда хәзерге вакытта 320 меңләп инвалид һәм хәрәкәте чикләнгән 1 миллион чамасы кеше яши. Бу – барлык халыкның өчтән бере дигән сүз. Шуңа күрә “Уңайлы мохит” программасы гражданнарны социаль яклауга юнәлтелгән дәүләт программалары арасында аеруча мөһим урын биләп тора. 

Министр урынбасары инвалидлар һәм хәрәкәте чикләнгән кешеләрнең тормыш эшчәнлеге объектларына тоткарлыксыз ирешү проблемасын чишүгә ярдәм итә торган чаралар турында сөйләде. Барлыгы 131 объектта (шул исәптән 33 сәламәтлек оешмасында, 45 социаль яклау һәм мәшгулият учреждениесендә, 22 мәдәният йортында, 18 спорт объектында, 104 мәктәптә һәм 10 училищеда) аларны атап үтелгән категориядәге кешеләргә җайлаштыру буенча эш башкарылган. Күп кенә шәһәрләрдә һәм район үзәкләрендә җәяүлеләр өчен юл аша чыгу урыннары махсус көйләнгән, министрлык республиканың барлык җайлаштырылган объектларының интерактив картасын ясаган, ведомствоның сайтында инвалидларга уңайлы мохит булдыруны регламентлый торган методик күрсәтмәләр урнаштырылган. 

Күтәрелгән мәсьәлә буенча фикер алышуларда ТР Дәүләт Советы Рәисе урынбасары Римма Ратникова, комитет рәисе Светлана Захарова, депутатлар Алексей Созинов, Татьяна Воропаева, Рифат Ганибаев, Ильсөя Мезикова, Халил Гыйниятов, министрлыклар вәкилләре катнашты. Татарстанда инвалидларның тормыш шартларын яхшырту өчен күп эшләнүен билгеләп үтеп, комитет әгъзалары шул ук вакытта “Уңайлы мохит” программасы колачлаган объектларның реестрын киңәйтү, җайлаштырылган объектларны корганда төзелеш эшләренең сыйфатын контрольгә алу кирәклегенә басым ясадылар. Алар фикеренчә, керү-чыгу шартларын инвалидларга җайлаштыру белән артык мавыгып, башка якларны да онытырга ярамый. Бу өлкәдә яңа баскычка күтәрелергә һәм инвалидларга күрсәтелә торган хезмәтләрнең сыйфаты турында кайгыртырга кирәк. Җайлаштырылган спорт мәктәбе ачу да көн тәртибендә тора. 

Нәтиҗәдә комитет “Уңайлы мохит” программасын киләчәктә дә тормышка ашыру буенча Хөкүмәткә, министрлыкларга һәм җирле үзидарә органнарына тәкъдимнәрне эченә алган карар кабул итте. 

Аннары депутатлар ике республика законы проектын карап чыктылар. Аларның икесе дә Дәүләт Советының чираттагы утырышы көн тәртибенә кертергә тәкъдим ителде.
● 14 ноябрь көнне Бюджет, салымнар һәм финанслар комитеты утырышында бюджетка Тәкъдим ителгән үзгәрешләр каралды. Чарада Татарстан Премьер-министры Илдар Халиков һәм Дәүләт Советы Рәисе урынбасары Юрий Камалтынов катнаштылар. 

Татарстанның финанс министры Радик Гайзатуллин депутатларны Министрлар Кабинеты тарафыннан кертелгән төзәтмәләр белән таныштырды. Аларның гомуми саны – 103. Министр сүзләренә караганда, төзәтмәләрнең күбесе әлеге документны Россиянең Дәүләт Думасы тарафыннан кабул ителгән, киләсе елларга исәпләнгән бюджет проектына туры китерү максатыннан әзерләнгән. 

Аларның кайберләренә тукталыйк. Мәсәлән, төзәтмәләрнең 11е федераль казнадан бирелә торган өстәмә бюджетара трансфертларның 1 миллиард 535 миллион сумга кадәр артуы белән бәйле. Аларның 1,4 миллиард сумы Россия Президентының май ае Указлары нигезендә аерым категория гражданнарның хезмәт хакын арттыру өчен дотацияләр булса, 8,9 миллионы “Сәламәтлек саклау өлкәсен үстерү” дип аталган дәүләт программасын тормышка ашыруга субсидия буларак бирелә. Вирусларга каршы препаратлар сатып алу өчен федераль бюджет 96,6 миллион сум акча бүлеп бирмәкче. 

КПРФ фракциясе депутатларыннан килгән төзәтмәләр саны исә 30 булган. Дәүләт Советының бюджет, салымнар һәм финанслар комитеты җитәкчесе Леонид Якунин сүзләренә караганда, әлеге төзәтмәләр республика бюджетын 19 миллиард сумга арттыруны таләп иткән. “Бу мөмкин хәл түгел!”, - дип белдерде җитәкче комитет утырышы тәмамланганнан соң. 

Шул рәвешле, комитет вәкилләре коммунистлар тарафыннан кертелгән төзәтмәләрнең барысын да диярлек кире какты. Фракция җитәкчесе Хафиз Миргалимов исә үз чиратында Дәүләт Советының чираттагы утырышына 7 төзәтмәне калдыруларын үтенде. 

Шунысын да билгеләп үтү кирәк, утырыш барышында депутатлар нефтькә бәя төшү белән бәйле мәсьәләне читләтеп үтте. Алар бу өлкәдәге вәзгыятьнең вакытлыча гына булуына өметләнә, күрәсең. Мәсәлән, бүгенгә бер баррель Brent маркалы нефтьнең бәясе 77-78 доллар тирәсе тора. Ә республика бюджеты исә нефтькә бәя 100 доллар исәбеннән әзерләнгән.
● 14 ноябрьдә Дәүләт Советы каршындагы Яшьләр җәмәгать палатасының беренче утырышы узды, аның эшендә ТР Дәүләт Советы Рәисе Фәрит Мөхәммәтшин, ТР Премьер-министры урынбасары Васил Шәйхразиев, ТР Дәүләт Советы Рәисе урынбасары Римма Ратникова, парламент Секретаре Лилия Маврина, социаль сәясәт комитеты рәисе Светлана Захарова һ.б. катнашты. 

Утырышта, узган чакырылыш каршында эшләгән Яшьләр җәмәгать палатасы эшчәнлегенә нәтиҗә ясалды. Палатаның элеккеге җитәкчесе Евгений Ефимов әйтүенә караганда, IV чакырылыш ТР Дәүләт Советының Яшьләр җәмәгать палатасы тарафыннан 13 утырыш уздырылган. Әлеге палата инициативасы белән, спорт волонтерларын әзерләү һәм аларга дәүләт ярдеме күрсәтү максатыннан, эшче төркем булдырылган, яшьләрне наркотик матдәләр кулланудан саклау, наркотиклар әйләнешен контрольда тоту, психотроп матдәләрне тыю мәсьәләләренә дә зур игътибар бирелгән. Яшьләр арасында экстремизм, терроризм сорауларына карата профилактика чаралары уздыру, яшьләрне торак белән тәэмин итү, авыл җирләрендә яшәүче яшьләр өчен программалар булдыру һ.б. мәсьәләләре дә Яшьләр җәмәгать палатасы утырышларында күтәрелгән. 

Евгений Ефимов, моннан тыш, хәзерге Яшьләр җәмәгать палатасының ничек формалашуы хакында да мәгълүмат бирде. Яшьләр оешмасының элеккеге җитәкчесе яңа формалашкан палатада балалар һәм яшьләр оешмаларының 43 вәкиле эшләячәген, бу исә яшьләр һәм Хөкүмәт арасында эшчәнлекнең ныгуына китерүен ассызыклады. 

Парламент Рәисе Фәрит Мөхәммәтшин әлеге Яшьләр җәмәгать палатасын булдыруны яхшы идея булуын һәм бу оешманың актив эшчәнлек алып баруын ассызыклады. “Мондый иҗтимагый оешма - Яшьләр җәмәгать палатасы эшчәнлеге ТР Җәмәгать палатасы эшчәнлегенә, яшьләр һәрәкәтенә тиң, - диде ул. - Сезнең инициатива һәм тәкъдимнәр аша бик күп закон инициативалары кабул ителде, яшьләргә кагылган мәсьәләләрне чишүгә, яшьләр арасында сәләтлеләрен күреп алырга, аларга үсәргә ярдәм итүгә ирештек”. 

Яшьләр җәмәгать палатасының ролен, эшчәнлеген бик югары һәм мөһим булуын ассызыклады Фәрит Мөхәммәтшин. "Шундый ышанычны аклавыгыз белән мин сезне котлыйм. Башкалардан өстен чыгуыгыз, үзегенең булдыра алуыгызны күрсәтә белүегез белән тәбрик итәм! Бу бик киңкырлы оешма. Фикер алышуда төрле каршылыклар да булыр, иң мөһиме - һәр мәсьәләне чишү юлын табарга кирәк. Бу сезнең иң зур максатыгыз", - диде ул үз чыгышында, яшьләргә мөрәҗәгать итеп. 

Бүгенге утырышта палатаның яңа рәисен сайлап куйдылар. Бу урынга ТР “Ватан“ (“Отечество”) берләшмәсе җитәкчесе Тимур Камалетдинов билгеләнде. Аның кандидатурасын утырышта катнашучылар барысы да бертавыштан кабул итте һәм аның хакында бары җылы сүзләр генә җиткерде. 

“Мин һәм безнең оешма бик зур проектларны тормышка ашырды, аеруча Ватанны саклап һәлак булучыларны эзләүләр юнәлешендә без бик күп эш башкардык. Яшьләр сәясәте өлкәсендә дә үземнең тәҗрибәм зур: мин узган чакырылыш ТР Дәүләт Советы каршындагы Яшьләр җәмәгать палатасы составында да эш алып бардым”, - диде ул үзе кебек яшьләргә мөрәҗәгать итеп. 

Тимур Камалетдинов алда Яшьләр җәмәгать палатасын күп эшләр көтүен, Казанның спорт буенча зур ярышлар кабул итәчәген дә ассызыклап узды. “Безнең эшчәнлек бу проектларга яшьләрне җәлеп итүгә, аларга үзләрен күрсәтергә мөмкинлек бирергә юнәлдерелгән булырга тиеш”, - диде ул. 

ТР Дәүләт Советы Рәисе Фәрит Мөхәммәтшин: ”Монда утыручылар һәм бу институтның бердәм, тыгыз элемтәдә булып эшләве минем өчен бик мөһим. Рәис үзенең шәхси сыйфатларын күрсәтеп, үз артыннан ияртә белергә тиеш. Бердәм фикер йөртеп, бергә эшләүгә зур роль уйный. Бу урынга без бик күп кандидатураларны карадык. Тимур Камалетдиновта ялгышмабыз дип уйлыйм”, - диде ул, Яшьләр җәмәгать палатасының яңа сайланган җитәкчесенә ышанычын белдереп. 

● 17 ноябрьдә республиканың барлык мәктәпләрендә парламент дәресләре атнасы башланды. Бу атнада Дәүләт Советы депутатлары укучыларга парламент эше, закон кабул итү механизмнары һәм җәмгыять тормышында аларның роле турында сөйләячәк. 

Традиция буенча, парламент дәресләре атнасын республика парламенты Рәисе Фәрит Мөхәммәтшин башлады: ул Казанның 139 нчы мәктәбенә укучылар парламент утырышына эксперт буларак чакырылды. Биредә берничә ел мәктәп Думасы эшли, аны составында 4 фракция, шулай ук 5 комитет бар. 

Укучылар парламент дәресе алдыннан ТР Дәүләт Советы Рәисенә мәктәп музейларын күрсәттеләр, һәрберсенең эшчәнлеге турында сөйләделәр. 

“Биредә закон туа” дип исемләнгән парламент дәресе эшлекле уен – мәктәп Думасы утырышы буларак узды. Парламентарийлар буларак 5-11 нчы сыйныф укучылары чыгыш ясады. Мәктәпнең 5 парламент комитеты һәркайсы үз закон проектын тәкъдим итеп, аны яклады. 

Без республикада алтынчы тапкыр парламент дәресләре үткәрәбез, дип билгеләп үтте Фәрит Мөхәммәтшин, яшь парламентарийларны сәламләп, бу бик яхшы эш дип саныйм. Законнарны һәм үз хокукларыгызны белү мәктәптән соңгы тормышка әзерли. Теләсә нинди җәмгыять билгеле кагыйдәләр буенча яши. Моннан тыш, һәр халыкның традицияләре бар. Алар “язылмаган законнар” дип атала, диде. 

Бүгенге утырыш, мәктәп проблемалары буенча фикер алышу ошады, диде парламент Рәисе. Ул укучыларга хезмәттәшләренә кебек мөрәҗәгать итте. Ф.Мөхәммәтшин эксперт буларак чыгыш ясады һәм 139 нчы белән 78 нче мәктәпләр арасындагы бушлыкта спорт мәйданчыгы төзү турындагы закон проектын шәрехләп, укучылардан мәктәп парламенты утырышы нәтиҗәләре буенча хат язуларын сорады һәм аны шәһәр Думасы депутатларына җиткерергә вәгъдә итте. 

Парламент дәресе тәмамлангач, парламент җитәкчесе 139 нчы мәктәп укучыларына һәм укытучылар коллективына рәхмәт белдерде, уңышлар теләде һәм истәлекле бүләкләр тапшырды. 

“Парламент дәресендә сөйләшүләр билгеләнгән тема кысаларыннан чыга, бу бик яхшы, - дип билгеләп үтте Фәрит Мөхәммәтшин журналистлар белән аралашуда. – Татарстанда мондый дәресләр үткәрү дәвам итәчәк”.  

●  17 ноябрьдә Икътисад, инвестицияләр һәм эшкуарлык  комитеты җитәкчесе Рафис Борһанов парламентта матбугат конференциясе уздырды.

Киләсе елның 1 маена кадәр Татарстанның барча идарәче компанияләре махсус лицензияләр алырга тиеш. Шулай булмаганда, әлеге оешмаларның эше тулысынча туктатылачак. Билгеле булганча, Россия Президенты Владимир Путин агымдагы елның июлендә күпфатирлы йортлар белән идарә итүче оешмалар эшчәнлеген тамырдан үзгәртәчәк федераль законга кул куйган иде. Шушы көннәрдә исә әлеге канунны Татарстанда тормышка ашыра башлау белән бәйле яңа мәгълүматлар билгеле булды. 

- Әлеге законны кабул итү юкка түгел. Хәзерге вакытта күпфатирлы йортлар белән идарә итү эшчәнлеге югары технологияле процесска әверелде. Өстәвенә, сәнәгать җитештерүчәнлеге, төзелеш кебек башка тармакларда лицензияләштерү формасы күптәннән бар. Әгәр дә син билгеле бер таләпләргә җавап бирмисең икән, әлеге өлкәләр белән идарә итә алмыйсың. Тиздән торак-коммуналь хуҗалыкта да шундый ук система булдырылачак, - дип аңлатты Икътисад, инвестицияләр һәм эшкуарлык  комитеты җитәкчесе Рафис Борһанов. 

Татарстанның төзелеш, архитектура һәм торак-коммуналь хуҗалык министры урынбасары Алексей Фролов сүзләренә караганда, хәзерге вакытта республикада торак-коммуналь хуҗалык өлкәсен яңарту буенча "юл кратасы" эшләнә. Әлеге лицензияләрне бирү эшчәнлеген исә махсус билгеләнгән орган тормышка ашырачак. 

- Хәзерге вакытта без республикада махсус лицензион комиссия булдыру өстендә эшлибез. Хәер, бу өлкәдә хәл итәсе мәсьәләләр дә юк түгел. Шуларның иң мөһиме - яңа механизмны тормышка ашыру белән бәйле чыгымнарга карый. Билгеле булганча, лицензион орган эшчәнлеге, хисап сәясәтен булдыру, бланклар әзерләү кебек эшчәнлек шактый гына чыгымнар таләп итә. Без бу механизмнарны яңа елга кадәр әзерләп бетерергә тиеш. Киләсе елның гыйнвар аеннан исә идарәче компанияләр белән эшли башлаячакбыз. Аларның җитәкчеләрен укыту һәм махсус аттестация уздыру күздә тотыла. Аннары инде лицензияләр бирү эшенә керешәчәкбез, - дип аңлатты министр урынбасары. 

Шунысын билгеләп үтү кирәк, бу яңа таләпләр бары тик идарәче компанияләргә генә кагыла. Әгәр дә инде фатир хуҗалары торак милекчеләре ширкәте булдыру карарын кабул иткән икән, алар үз тораклары турында үзләре кайгыртачак. 

Татарстанның торак инспекциясе җитәкчесе Сергей Крайнов сүзләренә караганда, бу законны тормышка ашыру шактый каршылыклы булырга охшаган. Өстәвенә, яңа таләпләр белән бәйле "җавапсыз сораулар" да шактый. 

- Идарәче компанияләр махсус лицензияләргә ия булган очракта аларның эшчәнлеген дәүләт торак күзәтчелеге контрольдә тота алмаячак. Моның белән махсус лицензион комиссия шөгыльләнергә тиеш була. Лицензиягә ия булган идарәче компания исә бер күпфатирлы йорт буенча ике кисәтү алса, әлеге йорт белән идарә итүдән мәхрүм ителә. Әгәр дә инде ул компания торак йортларының 15 процентын шул рәвешле югалтса, аның лицензиясе тулысынча тартып алына, - дип белдерде җитәкче. 

Яңа үзгәрешләргә бәйле рәвештә, штрафлар күләме дә шактый арта. Мәсәлән, моңа кадәр хокук бозуларның кайсыбер төрләре буенча идарәче компанияләр 10-20 мең сум штраф түләсә, киләсе елның 1 маеннан штраф күләме 50-100 мең сумга кадәр җитәргә мөмкин. 

Тагын бер яңалык - әгәр дә моңа кадәр торак милекчеләре ширкәтләре берьюлы 16дан артык күпфатирлы йорт белән идарә итә алса, тиздән әлеге кагыйдә юкка чыгарылачак. 

- Мәсәлән, Казан шәһәрендәге "Азино -1", "Азино -2" торак милекчеләре ширкәтләрен генә алыйк. Билгеле булганча, алар берьюлы 300-400 йорт белән идарә итә. Яңа кагыйдәләр нигезендә, әлеге оешмалар үзгәртеп корылырга тиеш, - дип аңлатты Сергей Крайнов. 

Шунысын да билгеләп үтү кирәк, лицензиягә ия булу өчен идарәче компанияләрнең җитәкчеләре яки урынбасарлары махсус квалификацион имтихан узарга тиеш. Мәсәлән, бүгенге көндә Татарстанда барлыгы 232 идарәче компания исәпләнә. Урнашу ягыннан аларны өч өлешкә бүлеп карарга мөмкин: Казан, Чаллы һәм Әлмәт. Шул рәвешле, әлеге төр имтиханны Казанда үткәрү өчен барлыгы җиде көн кирәк. Чаллыда исә бу эшчәнлекне - өч, ә Әлмәттә - ике көндә тәмамларга уйлыйлар. 

- Имтиханда катнашу өчен идарәче компанияләр махсус гариза язарга тиеш. Имтиханга тәкъдим ителәчәк сораулар инде тәгаенләнгән. Аларның саны - 200. Экзамен бирүчегә исә аларның 100е эләгәчәк. Әгәр дә ул шул 100 сорауның 86сына дөрес җавап биргән икән, димәк квалификацион имтхианны уңышлы тапшырган дигән сүз. Алга таба ул имтиханны бары тик биш елдан соң гына бирәчәк, - дип дәвам итте сүзен Сергей Крайнов. 

Идарәче компанияләргә лицензияләр бирү ысуллары тәгаенләнсә дә, бу өлкәдә хәл итәсе мәсьәләләр дә юк түгел. Мәсәлән, узган гасырның 50нче елларында төзелгән тузган торакларны гына алыйк. Бу йортларны төзекләндерү өчен шактый зур акчалар таләп ителә. Ә идарәче компаниянең исә андый мөмкинлеге юк. Шул рәвешле, аларның лицензион комиссия кушкан таләпләргә җавап бирмәячәге көн кебек ачык. Бу оешма лицензиядән колак каккан очракта әлеге күпфатирлы йортлар белән нәрсә булачак? Өстәвенә, аларга башка шундый ук оешмаларның кызыгачагы да икеле...
● 17 ноябрьдә Лениногорск шәһәренең 5 нче мәктәбендә “Законнар монда туалар” темасына парламент дәресе үткәрелде. Чарада Дәүләт Советының Бюджет, салымнар һәм финанслар комитеты рәисе урынбасары Илдус Касыймов катнашты. 

Депутат укучыларга законнарның ни рәвешле кабул ителүе һәм парламенттагы комитетлар эшчәнлеге хакында сөйләде. Унберенче сыйныф укучылары бу нисбәттән шактый хәбәрдәр булып, үзләре дә Россиядә һәм Татарстанда парламентаризм үсеше хакында белгәннәре белән уртаклаштылар. 

Дәрес ахырында Илдус Касыймов укучыларга мәктәпне уңышлы тәмамлауларын, киләчәк тормышларында зур уңышлар теләде. Балалар исә депутатка әлеге мәктәп укучыларының иҗат җимешләрен туплаган китап бүләк иттеләр. 

● 18 ноябрьдә Законлылык һәм хокук тәртибе комитеты утырышында депутатлар ТР Конституция суды составындагы үзгәрешләр турында сорауларны, федераль һәм республика законнары проектларын карап тикшерделәр. Утырышта Президент Аппараты, Хөкүмәт, минстрлыклар, Прокуратура вәкилләре катнашты.

Комитет утырышын ачып, аның рәисе Шакир Яһудин ТР Конституция суды составында булачак үзгәрешләр турында аңлатма биреп үтте. Аның сүзләренчә, ноябрь аенда Конституция судының ике судьясының ун еллык вәкаләтләре вакыты чыга. Виктор Демидов һәм Флер Баһаветдинов 2004 елда ТР Президенты тарафыннан бу урыннарга тәкъДим ителгән булганнар. Закон буенча, Конституция суды судьялары икенче срокка сайлана алмый. Шуңа күрә чираттагы утырышта Дәүләт Советы әлеге судьяларның вазыйфаларын туктатуга ризалыгын бирергә тиеш. Комитет әлеге мәсьәлә буенча тиешле карар кабул итте. 

Аннары депутатлар Рәшит Гафиятуллин һәм Фәргать Хөснетдинов кандидатураларын ТР Конституция суды судьялары итеп сайлау белән килешү турында карар кабул иттеләр. Аларны бу урыннарга тәкъдим итү турында Президент карары белән ТР Президентының Дәүләт-хокук идарәсе җитәкчесе Фәридә Волкова таныштырды. 

● 18 ноябрьдә Экология, табигатьтән файдалану, агросәнәгать һәм азык-төлек сәясәте комитеты утырышы булды. Анда парламентарийлар җирләрне саклау һәм җир ресурсларын рациональ файдалану өлкәсендә законнар үтәлеше хакында фикерләштеләр. 

"Татарстан бай җир ресурсларына ия. Җир - авыл хуҗалыгы тармагында төп җитештерү чарасы һәм республика байлыгының мөһим өлеше, әмма хуҗалык эшчәнлеге, эрозия нәтиҗәсендә җир үзенең сыйфатын югалта", - дип билгеләп үтте комитет рәисе Таһир Һадиев. 

Республика җирләренең бүгенге торышы һәм алардан файдаланудагы проблемалар турында Татарстан авыл хуҗалыгы һәм азык-төлек министры урынбасары Илдус Габдрахманов аңлатма бирде. Бүгенге көндә республика җирләренең гомум мәйданы 6,8 миллион гектар тәшкил итә. Татарстан җирләренең 68 проценты авыл хуҗалыгы кулланышында (4,6 миллион гектар), шул исәптән 3,3 миллион гектары - сөрүлек җирләр. 

Илдус Габдрахманов билгеләп узганча, туфрак катламының төп проблемалары - авыл хуҗалыгы җирләренең күп сөрелүе һәи эрозия. Республика җирләренең 42 процентын эрозия зарарлаган, шул исәптән 6,7 процентын - көчле дәрәҗәдә. Татарстан территориясендә гомуми озынлыгы 27 мең чакрымнан артып киткән 20 мең чокыр бар. Шул ук вакытта сөрүлек җирләрнең 3,3 проценты урманнар белән әйләндереп алынган. Җирләргә сәнәгый объектлар да шактый зыян сала. Сүз төзелеш, юл хуҗалыгы, энергия саклау, нефть табу турында бара. Ел саен туфракның уңдырышлылыгы кими, ә ачы туфраклар күләме, киресенчә, арта. Фосфат һәм калий составы да начарлана. 

Агросәнәгать комплексының тотрыклы үсешенең төп шартлары булып җирләрнең уңдырышлылыгын саклап калу һәм рациональ файдалану тора. Татарстан парламенты депутатлары билгеләп узганча, соңгы вакытта республикада җирләрне нәтиҗәле файдалануга игътибар аз бирелә. Бу проблемалар агротехник һәм гидротехник чаралар җитәрлек дәрәҗәдә башкарылмау аркасында килеп чыккан. Бу тискәре вәзгыятьне яхшы якка үзгәртү өчен җирләрдән файдалауның яңа концепциясенә күчү зарур. 

Депутатлар җирләрдән нәтиҗәле файдалануда республика максатчан программасын эшләргә тәкъдим иттеләр. 

Шулай ук комитет утырышында урманнардан файдалану, җир асты байлыклары турындагы законнарына һәм Татарстан Җир кодексына үзгәрешләр кертү хакындагы закон проектлары да каралды. 

● 18 ноябрьдә Менделеевск шәһәрендә Татарстан халыклары ассамблеясының күчмә утырышы узды, аны ассамблея рәисе - республика парламенты башлыгы Фәрит Мөхәммәтшин үткәрде. 

Капиталь ремонтланган район Мәдәният йорты бинасында Татарстанда бишенче Халыклар дуслыгы йорты ачылу әлеге чарага багышланган иде. Анда татар, рус, удмурт, керәшен, мари һәм башка милләтләрнең 8 милли-мәдәни мохтарияте вәкиллекләре урнашкан. Утырышта ТР Премьер-министры урынбасары Васил Шәйхразиев та катнашты. 

Утырыш башланганчы, Фәрит Мөхәммәтшин С.Гассар исемендәге район Мәдәният йортының икенче катында урнашкан Халыклар дуслыгы йортының яңа кабинетлары һәм заллары мөмкинлекләре белән танышты. 

Татарстандагы Милли-мәдәни мохтарият вәкилләре һәм республика муниципалитетларындагы милләтара һәм конфессияара мөнәсәбәтләр өчен җаваплы затлар җыелган утырышны ачып, Фәрит Мөхәммәтшин Татарстан Милләтләре ассамблеясының күчмә утырышлар форматы үзен яхшы яктан күрсәтүен билгеләп үтте: алар Алабуга, Әлмәт, Тәтеш, Түбән Кама, Яшел Үзәндә узган. Аларның максаты - районнарның ТР Дәүләт милли сәясәте концепциясен тормышка ашыру буенча башкарган эшләрен һәм тәҗрибәсен күрсәтү. 

Ассамблея рәисе ассызыклаганча, милли-мәдәни мохтариятләрнең роле арта бара: хәзер ул республика халыкларының мәдәни традицияләрен саклап калуга гына кайтып калмый, ә килгән мигрантларның адаптацияләүгә дә кагыла. 

"Быел Идел буе федераль округында мигрантларның саны 1 миллион 74 мең кешегә җитте, шул ук вакытта чит ил гражданнарының күпчелеге, 60 проценттан артыгы, Татарстан белән Башкорстан өлешенә туры килә. Бездә 10 айда якынча 150 мең кеше исәпкә бастырылган, 65,2 меңе яши, ә күпләре теркәлми дә", - дип статистика мәгълүматларын китерде парламент башлыгы. 

Фәрит Мөхәммәтшин республика халкына Украина качакларына аңлау белән карарга өндәде, алар арасында рус, украин, кырым татарлары да бар. Республикада аларның саны 1,5 мең кешегә җиткән. 

Утырыш барышында Менделеевск районының ТРда Дәүләт милли сәясәте концепциясен тормышка ашыру буенча эше турында район башкарма комитеты җитәкчесе Валерий Чершинцев сөйләде. Ул билгеләп үткәнчә, муниципалитетта, нигездә, татарлар яши һәм биредә алар - 52,7 процент, руслар - 35,6, удмуртлар - 4,4, керәшеннәр - 4,3, марилар - 4 процент. Районда милли бәйрәмнәр, концертлар һәм башка мәдәни чаралар үткәрелә.Укыту процессы ике дәүләт телендә алып барыла. 

Татарстан халыклары ассамблеясы республиканың барлык милли-мәдәни мохтариятләренең интернет-ресурсларын берләштерүче бердәм портал ачкан, ул 35 телдә эшли. Күчмә утырышта портал турында Халыклар дуслыгы йорты директоры Ирек Шәрипов сөйләде. 

Утырышны тәмамлап, Фәрит Мөхәммәтшин Татарстан горурланган дуслык һәм тынычлык бер мизгелдә генә ирешелмәгән, ә гасырлар буе тупланган, дип билгеләп үтте. Замандашларның һәм киләчәк буыннарның бурычы - әлеге байлыкны саклап калу. "Республикада милләтара мөнәсәбәтләр, төрле низагларны кисәтү өлкәсендә эшләүнең иң яхшы формалары табылган. Без бик тә мөһим эш белән шөгыльләнәбез", - дип ассызыклады ТР парламенты спикеры.
● 18 ноябрьдә Мәгариф, мәдәният, фән һәм милли мәсьәләләр комитетының чираттагы утырышы узды. Көн тәртибенә исә 5 мәсьәлә чыгарылган иде. Утырышны комитет җитәкчесе Разил Вәлиев алып барды. Чарада ТР Дәүләт Советы Рәисе урынбасары Римма Ратникова катнашты.

Утырышта, “Вөҗдан иреге һәм дини берләшмәләр турында”гы Татарстан Республикасы Законын Россия Федерациясе законнарына тәңгәлләштерү максатыннан, аның 19 нчы маддәсенә үзгәрешләр кертү хакында Татарстан Республикасы законы проекты каралды. 

Дини оешмалар РФ субъектлары башкарма хакимияте органнарына һәм җирле үзидарә органнарына алдан хәбәр итмичә гыйбадәт җыелышларын аларны үткәрү өчен махсус билгеләнмәгән, әмма дини оешмаларга гражданлык-хокукый шартнамәсе буенча вакытлыча файдалануга яисә арендага бирелгән биналарда (урыннарда), дини оешмаларның милек хокукындагы җир кишәрлекләрендә, шулай ук дини оешмалар оештырган территорияләрдә үткәрә алачак. 

Башка очракларда, җәмәгать тәртибен һәм дини йолаларда, тантаналарда катнашучыларның да, башка гражданнарның да иминлеген тәэмин итүгә юнәлдерелгән чараларны таләп итә торган шартларда җәмәгать урыннарында үткәрелүче гавами гыйбадәт кылулар, башка дини йолалар һәм тантаналар (гыйбадәт җыелышларын һәм дини җыелышларны кертеп), митинглар, урам йөрешләре һәм демонстрацияләр үткәрү өчен билгеләнгән тәртиптә гамәлгә ашырыла. 

Утырышта каралган төп мәсьәләлрнең берсе ТР Премьер-министр урынбасары - ТР мәгариф һәм фән министры Энгель Фәттаховның мәктәпләрдә акча җыюны тыю хакында язылган хаты белән бәйле иде. Киң җәмәгатьчелектә шактый ук шау-шу кузгаткан бу хат хакында парламент депутатлары да фикер алышты. 

Бу мәсьәлә буенча ТР мәгариф һәм фән министры урынбасары Илдар Мөхәммәтов чыгыш ясады. 

Чыгышында ул мәктәпләрдә мәдәни чараларны уздыруны ирекле рәвештә башкарырга кирәклеген тагын бер кат искәртте һәм әти-әниләрдән мәктәпләрдә акча җыю буенча бик күп мөрәҗәгатьләр килүен ассызыклады. Административ хокук бозулар хакында теркәлгән беркетмәләр хакында да әйтеп китте. “Мәдәни чараларга баруны Мәгариф һәм фән министрлыгы тыймый, әмма укытучыларны акча җыярга мәҗбүр итәргә дә ярамый: алар белем бирергә тиеш. Шуның өстенә, мәктәп абруена да йогынты ясала”, - диде ул. 

В.Качалов исемендәге Зур рус драма театры директоры һәм сәнгать җитәкчесе Александр Славутский әлеге хат уңаеннан үзенең фикерләрен җиткерде. Аның уйлавынча, мәгариф министрлыгы балаларны граждан булудан, сәнгать аша тормыш дәреслренә өйрәнүдән тыя. 

КПРФ фракциясенең ТР Дәүләт Советындагы вәкиле Артем Прокофьев исә мәктәпләрдә моңа кадәр үткәрелгән коммерцияле оешмалар акцияләрен һәм дәүләт оешмалары эшчәнлеген аерырга, әмма балаларны театр-музейларга йөртүне һич кенә дә тыймаска, мәктәп укучылары йөри ала торган мәдәни учреждениеләрнең исемлеген булдырырга кирәклеген искәртте. 

Татьяна Лариона, Энгель Фаттаховның әлеге хаты мәгариф оешмалары һәм мәдәният учреждениеләре белән үзара эшчәнлек мәсьәләсен тагын да катлауландырды, дип саный. Ул театрлар гына түгел, шул исәптән музейларның хәле дә начарлануын, ата-аналарның фикерен дә искә алырга кирәклеген ассызыклады. 

Илшат Әминов, чит илләр тәҗрибәсен өйрәнергә, мәктәпләрдә мәдәни тәрбия белән шөгыльләнә торган советлар булдырырга, дигән тәкъдим белән чыкты. 

Илшат Гафуров исә: “Балаларның сәнгатькә мәхәббәте балалар бакчасында һәм башлангыч мәктәпләрдә башлана, тыю юлы белән генә нәтиҗәгә килеп булмый”,- диде. 

Барлык фикерләрне дә тыңлаганнан соң, Илдар Мөхәммәтов ишеткәннәрен Энгель Фәттаховка җиткерергә вәгъдә бирде. 

Утырышта Бөтендөнья татар конгрессы эшчәнлеге турында мәгълүмат тыңладылар. Аның буенча Бөтендөнья татар конгрессы Башкарма комитеты рәисе,  Дәүләт Советы депутаты Ринат Закиров чыгыш ясады. 

«Конгресс эшчәнлеге ул безнең барыбызга да кагыла, - дип башлап җибәрде сүзен Ринат Закиров. - Чөнки тотрыклылык, милләтара тынычлык бөтенебезгә дә кирәк». 

Бөтендөнья татар конгрессы Башкарма комитеты рәисе оешманың тарихы, бүгенгесе, эш юнәлешләре, максатлары, алдагы елларга планы турында эчтәлекле чыгыш ясап, ул татар конгрессы каршында торган төп мәсьәлә итеп милли мәгариф проблемасын билгеләде. Татарстанның Мәгариф һәм фән министрлыгы белән тыгыз эш алып барганлыгын ассызыклады. Шулай ук ул татар конгрессы тәкъдиме белән таныштырды: 9 нчы сыйныфтан соң бирелә торган татар теленнән имтиханның әһәмиятен күтәрер өчен сертификат тапшырылырга тиеш. Әлеге документ югары белем алып дәүләт хезмәтенә дәгъва иткән кешеләргә квалификацион имтихан кебек саналса, аның әһәмияте дә югары булачак. 

Ринат Закировның чыгышын җөпләп, «Татарстан - Яңа Гасыр» телерадиокомпаниясе җитәкчесе, депутат Илшат Әминов татар басмалары язмышына конгресс мөнәсәбете белән кызыксынды. Бөтендөнья татар конгрессы Башкарма комитеты рәисе, татар басмалары дәүләттән дотация алып сакланырга тиеш, дигән фикерен җиткерде. 

Утырышта шулай ук “Татарстан Республикасында милли-мәдәни мохтарияләр” законының 1 нче һәм 4 нче маддәләренә үзгәрешләр кертү турында"гы закон проекты һ.б. мәсьәләләр каралды. 

● 17 ноябрьдә Федерация Советыың Аграр һәм азык-төлек сәясәте һәм табигатьтән файдалану комитеты чакыруы буенча, ТР Дәүләт Советының Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев һәм Татарстаннан сайланган Федерация Советы әгъзалары Илдус Әхмәтҗанов һәм Сергей Батин Россия парламентарийларының Ливан Республикасы сәнәгать министры Хөсәен Әль-Хаҗ Хәссән белән очрашуында катнашты. Ливанның берничә министрлыгы һәм эшлекле даирәләре вәкилләре белән очрашу барышында авыл хуҗалыгы продукциясе җитештерү өлкәсендә хезмәттәшлек мәсьәләләре каралды.

Ә күптән түгел Таһир Һадиев Алабугада Казан университетының җирле институты базасында узган “Россиянең экологик тарихы” дигән халыкара фәнни конференциядә чыгыш ясады. Әлеге чара Европа экология тарихы җәмгыяте ярдәмендә оештырылган иде. 

“Фән табигать сагында: Татарстанда табигатьне саклау принциплары һәм проблемалары” дигән түгәрәк өстәлнең модераторы сыйфатында Таһир Һадиев республикада экологик куркынычсызлык чараларын законнар белән тәэмин итү тәҗрибәсе турында сөйләде. Ул экология өлкәсендә закон чыгару эшенең инновацияләргә нигезләнгән булуын билгеләп үтте. Республикада Җир Хартиясе принциплары кабул ителгән 2001 елдан бирле “ТРда Тирә-як мохитне саклау турында” Закон, ТРда Экологик куркынычсызлык концепциясе, ТР Экологик кодексы, йөздән артык закон акты эшли башлады. 

“Казан университеты фәнни һәм гамәли яктан да бик мөһим чара үткәрде, - дип үз фикерләре белән уртаклашты Таһир Һадиев. – Россиянең төрле регионнарыннан, Европадан, Америкадан, конференциядә катнашырга күп кенә галимнәр килде. Бу әлеге теманың актуальлеге турында да сөйли”.
● 19 ноябрьдә Татарстан парламенты президиумы утырышында бишенче чакырылыш Дәүләт Советының дүртенче утырышын 26 ноябрьдә үткәрү турында карар кабул ителде. 

Дәүләт Советы Секретаре Лилия Маврина белдергәнчә, сессиянең көн тәртибенә 41 мәсьәлә кертелә. Алар арасында Татарстан Республикасының 23 закон проекты, шулай ук 7 федераль закон проекты бар. 

Икенче укылышка “Татарстан Республикасының 2015 елга, 2016 һәм 2016 елларның планлы чорына бюджеты турында”гы закон проекты чыгарыла. Бу сессия көн тәртибендәге төп сорау булып тора. Билгеле булганча, әлеге закон проекты беренче укылышта 30 нчы октябрьдә бишенче чакырылыш Дәүләт Советының өченче утырышында кабул ителгән иде. Татарстан Хөкүмәте һәм Дәүләт Советы депутатлары тарафыннан закон проектына карата 113 төзәтмә кертелгән, аларның сигезен Бюджет, салымнар һәм финанслар комитеты утырышта кире кагуга тәкъдим иткән, шул рәвешле, йөз дә бише расланган. 

Лилия Маврина билгеләп узганча, ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев тәкъдиме буенча, утырышта шулай ук Татарстанның Милли китапханәсенең яңа бинасы төзелеше барышы турындагы мәгълүматны җиткерү ниятләнә. 

Фәрит Мөхәммәтшин билгеләп узганча, депутатлар теләсә кайда барлыкка килә торган чүплекләргә каршы көрәш турындагы законны куллану практикасына кагылышлы сорауны да күтәрергә тели. “Президент парк һәм скверлар елы дип игълан иткән 2015 нче елга аяк басабыз. Ул штраф санкцияләрен көчәйтү, җәзаны кырысландыру мөмкинлегенә игътибар юнәлтүне сораган иде. Теләсә кайда чүп ташлап, чүплек барлыкка китергән өчен штраф санкцияләре турындагы закон нигезендә, без үзебезнең вәкаләтләр кысаларында рөхсәт ителгән иң югары чикне дә кулландык. Без бу законның барлык нормаларын бик яхшы эшкә җиктек. Шуңа күрә Хөкүмәт вәкиленең бу законны куллану практикасы турындагы мәгълүматын тыңлап китү тәкъдим ителә. Я булмаса, федераль закон чыгару органына штрафны тагын да арттыру инициативасы белән мөрәҗәгать итәргә кирәк. Әмма моңа кадәр гамәлдәге закон коралы ни дәрәҗәдә нәтиҗәле кулланылганын ачыкларга кирәк”, - дип белдерде парламент башлыгы. 

Фәрит Мөхәммәтшин фикеренчә, гомумән, штрафларны арттыру кирәкме икән? Аның әйтүенчә, хокукый системада җәмгыятькә төрле штрафлар, җәзалар артык күп өелә, дигән сүзләр дә бар. “Чүплекләргә каршы көрәшү мәсьәләсе белән шөгыльләнү кирәклегендә шик юк. Мәдәният елын дәвам иттереп, республика территориясен чистарту өчен барлык мөмкинлекләрне эшкә җигәргә тырышачакбыз”, - диде Дәүләт Советы Рәисе. 

● 19 ноябрьдә ТР Дәүләт Советы Рәисе, Татарстан халыклары ассамблеясы советы рәисе Фәрит Мөхәммәтшин хокук саклау органнары, республика министрлыклары һәм ведомстволары җитәкчеләре белән киңәшмә үткәрде. Анда Татарстан халыклары ассамблеясының милли-мәдәни автономиясе рәисләре дә чакырылган иде. 

Киңәшмәдә катнашучылар чит ил гражданнары һәм гражданлыгы булмаган затлар кылган җинаятьләр саны артуы өчен борчылуларын белдерделәр. Хокук бозуларны, шул исәптә милләтара бәхәсләрне кисәтү максатыннан тәкъдимнәр белдерелде. 

Чыгыш ясаучылар яшьләр даирәсендә кисәтү эшләрен көчәйтергә кирәклеген, шулай ук министрлыклар, ведомстволар һәм милли-мәдәни автономияләрдә милләтара проблемаларны хәл итү эшләрен координацияләү ихтыяҗын ассызыклады. 

Фәрит Мөхәммәтшин фикеренә караганда, милли-мәдәни автономия лидерлары үз диаспоралары эчендә йогынтыны көчәйтергә, ватандашларына ияләнергә ярдәм итәргә, башка халыклар белән дус яшәргә өйрәтергә тиеш. 

Фәрит Мөхәммәтшин киңәшмәгә нәтиҗә ясап, республика җитәкчелегенең этник җинаятьчелек фактлары буенча борчылуын белдерде. 

Проблеманың актуальлеген исәпкә алып махсус ведомствоара эшче төркем оештырылды, аны ТР Премьер-министрының беренче урынбасары Алексей Песошин җитәкләде. Эшче төркем оештыруның максаты – тәкъдимнәр җыю, шулай ук законга үзгәрешләр кертү. Милли-мәдәни автономия әгъзалары Татарстан халыклары ассамблеясы аша үз инициативаларын тәкъдим итәчәк. 

Киңәшмәдә шулай ук республика министрлыклары һәм ведомстволары вәкилләре – ТР буенча эчке эшләр министры Артем Хохорин, Федераль Куркынычсызлык хезмәтенең ТР буенча идарәсе җитәкчесе Динар Хәмитов, ТР прокуроры Илдус Нәфыйков, Россия Кулланучылар хокукларын яклау өлкәсендә күзәтчелек буенча хезмәтнең ТР буенча идарәсе җитәкчесе Марина Патяшина, шулай ук Федераль миграция хезмәтенең ТР буенча идарәсе җитәкчесе урынбасары Рөстәм Вәлиуллов катнашты.
● 20-22 ноябрьдә ТР Дәүләт Советы Рәисе Фәрит Мөхәммәтшин РФ ФҖ Федерация советы каршындагы Закон чыгаручылар советы чарасында катнашты.

Татарстан парламенты җитәкчесе Федерация советы комитеты рәисе вазыйфаларын башкаручы Владимир Джабаров белән халыкара хезмәттәшлек проблемалары буенча Закон чыгаручылар советы комиссиясе утырышын үткәрде. Анда федерация субъектларының закон органнары хезмәттәшлеге тәҗрибсен уртаклашу, Таможня берлеге кысаларында Россия, Белоруссия һәм Казакъстан законнары гармонизациясенең перспектив юнәлешләре, шулай ук чит илдәге ватандашларга карата төбәк дәрәҗәсендә дәүләт сәясәтен гамәлгә кую турында фикер алыштылар. 

Халыкара хезмәттәшлек проблемалары буенча комиссия әгъзалары 2014 елда эш нәтиҗәләре һәм киләсе чорга планнар буенча фикер алышты. ТР Дәүләт Советы Рәисе комиссия эшчәнлеге кысаларында башкарылган эш нәтиҗәләре турындагы докладында Татарстанның ислам бизнесы һәм финанслар линиясе буенча үткәрелгән халыкара дискуссияләр үткәрү тәҗрибәсе турында сөйләде. 

● 20 ноябрьдә Дәүләт Советында Казанның Совет районында урнашкан 15нче мәктәбенең 9 сыйныф укучылары өчен “Законнар кайда туа” дигән темага парламент дәресе оештырылды. Аны ТР Дәүләт Советы Секретаре Лилия Маврина үткәрде.

Дәрес башында мәктәп укучылары Татарстанда парламентаризм тарихы турында фильм карадылар. Аннары Лилия Маврина балаларга Дәүләт Советы, аның комитетлары һәм комиссияләре, “Бердәм Россия” һәм КПРФ фракцияләре, “Татарстан – яңа гасыр” һәм “Мәрхәмәт” депутат берләшмәләре эшчәнлеге турында сөйләп узды. Ул дәүләт хакимиятенең закон чыгаручы (вәкиллекле) органының башкарма һәм суд хакимият тармакларыннан аермалы булуын билгеләп үтте. 

Дәреснең темасы укучыларны кызыксындырды, һәм алар дәресне алып баручының мәгълүматы белән чикләнеп калмадылар. Яшь булуларына карамастан, депутат эшчәнлеге белән кызыксынып, алар Дәүләт Советы Секретареных очрашуны әңгәмә рәвешендә дәвам итү тәкъдимен хупладылар. Депутат булу җиңелме һәм ничек депутат булырга? Дәүләт Советында закон проектлары озак караламы? Закон чыгаручылар кайчан БДИны бетерәләр инде? Тугызынчы сыйныф укучыларының бу сораулары аларның әзерлеген һәм активлыгын күрсәтте. Дәүләт Советы Секретаре Лилия Мавринага хәтта законны гамәлдән чыккан дип санау процедурасы һәм законнарның гамәлдә булуының максималь вакыты кебек үзенчәлекле сорауларга да җавап бирергә туры килде. 

Дәре сбеткәч, укучылар өчен парламент үзәге буйлап экскурсия оештырылды, алар парламент тарихы музеен, утырышлар залын, матбугат үзәген карадылар.

● 21 ноябрьдә Дәүләт Советында депутат ярдәмчеләре өчен “ТР ДС депутатлары ярдәмчеләре эшчәнлегенең хокукый һәм оештыру мәсьәләләре” дигән темага укыту семинары булды. Аны Дәүләт Советы Секретаре Лилия Маврина уздырды.

Депутат ярдәмчеләренә республика парламенты, аныэ комитетлары, комиссияләре, фракцияләре һәм депутат төркемнәре эшчәнлеге турында сөйләп, Лилия Маврина депутатларның закон чыгару эшендә ярдәмчеләрнең әһәмиятле ролен билгеләп үтте. Дәүләт Советы Секретаре залда җыелганнарны парламентның аппараты белән тыгыз хезмәттәшлеккә чакырды. Аның фикеренчә, аппаратның идарә һәм бүлекләре хезмәткәрләре барлык сораулар буенча төпле киңәш бирә һәм ярдәм күрсәтә алалар. 

Депутат ярдәмчеләре каршында шулай Дәүләт Советы Аппараты вәкилләре дә чыгыш ясады: Документлар белән тәэми итү идарәсе җитәкчесе Вилдан Мотыйгуллин документлар әйләнеше тәртибе һәм закон проектларына, эш документларына карата таләпләр белән таныштырды, Хокук идарәсе башлыгы урынбасары Марат Сөнгатуллин депутат эшчәнлегенең хокукый яклары турында сөйләде.

● 21 ноябрьдә Мәгариф, мәдәният, фән һәм милли мәсьәләләр комитеты рәисе Разил Вәлиев Казан шәһәренең 12 нче кызлар гимназиясендә парламент дәресе үткәрде. 

Иң элек укучыларга Татарстан парламентының тарихы һәм бүгенге көне турында сөйләүче “Законнар кайда туалар?” дип исемләнгән фильм тәкъдим ителде. Аннан соң Разил Вәлиев татар халкының үткәне, аның дәүләтчелегенә кагылышлы кызыклы мәгълүматлар бирде. Безнең көннәрдә эшләүче парламент турында сөйләгәндә, бу чор өчен аеруча кирәкле законнарның язылу һәм кабул ителү тарихларына тукталды. Татарстан Республикасы Конституциясенең, республика халыклары телләренә, мәгарифкә һәм мәдәнияткә кагылышлы законнарның ничек язылуы, нинди шартларда кабул ителүе укучыларда аеруча кызыксыну уятты. 

 “Әмма тормышта язылмаган законнар да була. Сез укыган гимназиянең бу матур бинасын төзүгә үзенең бик күп көчен керткән Туфан ага Миңнуллинның парламентта судьялар билгеләгәндә бирә торган бер соравы бар иде. “Язылган законнар мөһимрәкме, әллә язылмаган законнармы?” – дип сорый иде ул алардан. Судьялар еш кына югалып калалар иде. Чынлап та, уйландыра торган сорау. Без парламент кабул иткән законнар буенча яшибез. Әмма бер генә законда да “бала әти-әнисен яратырга тиеш” дип язылмаган бит. Шуңа күрә гасырлар буена кешене кеше булырга өйрәткән әлеге язылмаган законнарны гаиләдә, балалар бакчаларында, мәктәпләрдә безнең күңелләребезгә кертергә, сеңдерергә тиешләр”, – диде депутат. 

Үзе җитәкчелек иткән комитет эшчәнлегенә тукталып, Разил Вәлиев “халыкның рухи дөньясына кагылышлы сораулар барысы да безнең комитет аша уза” дип белдерде. 

– Безнең комитетта Туфан абый Миңнуллин унбиш еллап эшләде. Хәзер аның булмавы үзен бик тә сиздерә. Туфан аганың иң олы максаты – халыклар арасында тигезлек булдыру иде. Татар телен чын мәгънәсендә дәүләт теле дәрәҗәсенә менгерү өчен күп хезмәт куйды. Телсез милләтнең киләчәге юк. Туган тел булмаса милли мәдәният тә, сәнгать тә, журналистика да – гомумән бер нәрсә дә була алмый. Телсезне нинди генә икътисадый уңышлар да милләт итә алмый. Безнең парламент татар телен саклап калу, үстерү мәсьәләсендә күп эшләде, бу сорау хәзер дә көн тәртибеннән төшәргә тиеш түгел”, – диде Разил Вәлиев. 

Ул 1990 елдан башлап Татарстанның яңа тарихы языла башлавын әйтте. “Без үз законнарыбызны үзебез яза башладык. Безнең республикада йөз җитмеш милләт вәкиле яши. Төп таләп – законнар анда яшәгән халыкларның ихтыяҗларын чагылдырырга тиеш”, – диде парламент вәкиле.

● 22 ноябрьдә Хөкүмәт йортында “Иң яхшы дәүләт граҗдан хезмәткәре” республика бәйгесенә йомгак ясадылар. Җиңүчеләргә бүләкләрне Татарстан Президенты Рөстәм Миңнеханов тапшырды. 

“Татарстан Республикасының иң яхшы дәүләт граҗдан хезмәткәре” республика конкурсы нигезләмәсе буенча әлеге бәйге ел саен Татарстан Республикасында дәүләт граҗдан хезмәтенең абруен күтәрү, дәүләт идарәсе өлкәсендәге алдынгы тәҗрибәне тарату, һәнәри белеме һәм осталык дәрәҗәсе югары булган дәүләт граждан хезмәткәрләрен ачыклау һәм бүләкләү максатыннан үткәрелә. 

Быел конкурс 6 номинация буенча үткәрелде: тармакара идарә, социаль өлкәдә идарә, законлылыкны, халыкның һәм территорияләрнең куркынычсызлыгын тәэмин итү өлкәсендә идарә, икътисадның реаль секторына идарә, дәүләт органнары эшчәнлеген хокукый яктан һәм кадрлар белән тәэмин итү, дәүләт органнары эшчәнлеген оештыру, мәгълүмати, документлар белән, финанс-икътисад, хуҗалык ягыннан һәм башка яктан тәэмин итү. Моннан тыш, һәр номинация катнашучының вазыйфасына карап ике төркемгә бүленә. 

Бәйгедә катнашучылар Татарстан Республикасы Президенты Аппараты җитәкчесе Әсгат Сафаров җитәкчелегендәге конкурс комиссиясе каршында имтихан тотты. Бәйгегә 90 эш тәкъдим ителгән иде, алар арасыннан утыз бише сайлап алынды. Бүген исә Татарстан Президенты Рөстәм Миңнеханов 12 эш авторына үз куллары белән бүләкләр тапшырды. Җиңүчеләрне тәбрикләп, ТР Президенты республикада дәүләт хезмәтенең нәтиҗәлелеген арттыруда әлеге бәйгенең мөһимлегенә тагын бар кат басым ясады. 

Татарстан Республикасы Дәүләт Советы Аппараты Хокук идарәсенең Социаль законнар бүлеге мөдире Эльмира Мостафина “дәүләт органнары эшчәнлеген хокукый яктан тәэмин итү” номинациясендә җиңүче булды. 

“Бәйге миңа артык авыр тоелмады. Конкурс комиссиясе тарафыннан да мөгамәлә бик яхшы иде. Миңа калса, озак еллар дәвамында Дәүләт Советы Аппаратында эшләгән хезмәттәшләремнең күбесе, шулай ук, мондый бәйгеләрдә җиңә алырлар иде. Иң мөһиме – үзеңә, үз мөмкинлекләренңә ышану” – дип тәэсирләре белән уртаклашты Эльмира Мостафина.

● 24 ноябрьдә Казанда "Бердәм Россия"нең төбәк бүлеге Секретаре, Татарстан парламенты башлыгы Фәрит Мөхәммәтшин рәислегендә "Бердәм Россия" партиясенең Татарстан төбәк бүлеге сәяси советы утырышы узды. 

Көн тәртибендәге төп мәсьәлә - "Бердәм Россия" партиясенең Татарстан төбәк бүлегенең 2015 елгы сайлау кампаниясендә катнашуы. Бердәм тавыш бирү көнендә, киләсе елның 13 сентябрендә, Татарстанда республика Президентын сайлау һәм җирле үзидарә органнарына сайлаулар булачак. 

Фәрит Мөхәммәтшин билгеләп узганча, агымдагы елның сентябрь аенда узган V чакырылыш ТР Дәүләт Советына сайлаулар партиягә теләктәшлек һәм халык тарафыннан хакимияткә булган ышанычны күрсәтте. "Бу бик зур, бик җитди җаваплылык, бигрәк тә җитди сайлау кампанияләре көткән 2015 ел алдыннан. Ирешелгәннәр белән генә кул кушырып утырырга ярамый, безгә эшне дәвам итәргә кирәк, Без алга барырга тиеш", - диде республика парламенты башлыгы.

Фәрит Мөхәммәтшин Казан, Чаллы, Түбән Кама һәм Әлмәттә муниципаль советларына сайлаулар катнаш системада узачак, дип билгеләп үттеү Ягъни, депутатларның яртысы бер мандатлы окрулар буенча сайлана, яртысы - партия исемлекләре буенча. Калган округларда сайлаулар бер мандатлы системада узачак. ТР Дәүләт Советы Рәисе ассызыклаганча, җирле үзидарә органнарына кандидатларны хәзер үк билгеләү зарур. 

Утырыш азагында партиянең сайлауларда катнашуы һәм праймериз әзерләү хакында карар кабул ителде. 

"Без стратегик һәм тактик карар кабул итәбез: безнең партиянең төбәк оешмасы 2015 елгы сайлау алды кампаниясенә керешә. Җирле сайлаулар буенча да, Татарстанның югары вазифаи заты - ТР Президентын сайлау буенча да. Без бу мөһим чарада актив катнашачакбыз", - дип йомгаклады сүзен Фәрит Мөхәммәтшин

● 26 ноябрьдә Татарстан башкаласына эш визиты белән Камчатка крае губернаторы Владимир Илюхин һәм Камчатка крае Законнар чыгару җыены рәисе Валерий Раенко килделәр. “Казан” халыкара аэропортында кунакларны Татарстан Республикасы Дәүләт Советы Рәисе Фәрит Мөхәммәтшин каршы алды. 

● 27 ноябрьдә Мәскәүдә Россия Тышкы эшләр министрлыгында чит илләр илчеләре өчен Татарстан Республикасы презентациясе узды. Бу чарада РФ тышкы эшләр министры Сергей Лавров, Татарстан Президенты Рөстәм Миңнеханов, шулай ук ТР Дәүләт Советы Рәисе Фәрит Мөхәммәтшин, РФ Дәүләт Думасы депутатлары, ТР Хөкүмәте, Татарстанның әйдәп баручы предприятиеләре җитәкчеләре катнашты. 

Презентация алдыннан анда катнашучылар Татарстан Республикасы турында махсус стенда урнаштырылган мәгълүмат белән таныша алды. Очрашуны РФ тышкы эшләр министры Сергей Лавров ачты. Ул, Татарстан Россиянең уникаль төбәге, анда төрле мәдәният һәм төрле милләт вәкилләре дустанә мөнәсәбәттә яши, дип билгеләп үтте. “Татарстан, шулай ук, - уңышлы һәм динамик үсеш алучы төбәкләрнең берсе, икътисади күрсәткечләр буенча беренче бишлеккә керә”, - дип ассызыклады министр. Аның сүзләренчә, республика минераль ресурсларга бай, үсеш алган сәнәгать, инфраструктура, мәгариф учреждениеләренә ия. 

“Татарстан тышкы сәүдә партнерлары АКШ, Кытай, Һиндстан белән хезмәттәшлеген дәвам итеп, Якын Көнчыгыш, Латин Америкасы һәм Көньяк-Көнчыгыш Азия илләре белән нәтиҗәлә элемтәләр җайга сала, - дип шәрехләде РФ тышкы эшләр министры республика җитәкчелегенең халыкара мәйдандгы эшчәнлеген . – Татарстанда чит илләр компанияләре катнашында 1400 гә якын уртак предприятиеләр эшли”, - диде. 

Республика, икътисади казанышлардан тыш, мәдәнияте һәм тарихы белән дә горурлана ала, дип ул Татарстан территориясендә туган, яшәгән һәм эшләгән танылган кешеләрне атап үтте. Алар - Николай Лобачевский, Максим Горький, Федор Шаляпин, Василий Аксенов һ.б.лар 

“Презентациядә катнашучылар өчен Татарстан Республикасы, аның сәүдә һәм инвестицион куәте, шулай ук тарихы, мәдәнияте һәм традицияләре белән якыннан танышу кызыклы булачагына ышанам”, - дип белдерде С.Лавров. 

Рөстәм Миңнеханов бу чарада катнашучыларны сәламләде һәм республика белән кызыксынулары өчен рәхмәт әйтте. “Бигрәк тә Россия Федерациясе Тышкы эшләр министрлыгына һәм шәхсән Сергей Лавровка күп еллар дәвамында республиканың халыкара элемтәләрен хуплавына рәхмәт белдерәсем килә”, - диде ул. 

РФ төбәкләренең һәрберсе көнләшлелеккә сәләтле өстенлекләргә ия һәм аларны нәтиҗәле файдалану Россия икътисадын уңышлы үстерү мөмкинлеге булып тора, дип билгеләп үтте ТР Президенты. Ул искәрткәнчә, Татарстан Көнчыгыш һәм Көнбатыш, Европа һәм Азия арасында, ислам һәм православие цивилизацияләре очрашкан төштә урнашкан. “Толерантлыкның югары дәрәҗәсе – безнең төп көндәшлек өстенлегебез”, - дип саный ТР Президенты. Республикада бай тарихи мирасны саклауга зур игътибар бирелә, Казан Кремле һәм борынгы Болгар шәһәрлеге ЮНЕСКО Бөтендөнья мирасы исемлегенә кертелде, дип белдерде Рөстәм Миңнеханов. 

“Татарстан – Россия Федерациясенең лидерлыктагы һәм тиз үсеш алган төбәкләренең берсе, - диде Рөстәм Миңнеханов. – Безнең республика сәяси һәм социаль-икътиади тотрыклылык, төбәкнең үсеш алган хакимияте һәм җәлеп итүчән инвестицион климаты белән аерылып тора”. 

Рөстәм Миңнеханов Татарстан икътисадының төп тармаклары турында кыскача сөйләде. “Дөнья базарында Казанның "Ми-17" вертолетлары, “КАМАЗ” йөк машиналары яхшы таныш”, - диде Татарстан Президенты. – Безнең продукциянең яртысы чит илгә чыгарыла”. 

ТР Президенты, республика җитәкчелеге төп басымны инновацион үсешкә ясый, дип билгеләп үтте. Моның өчен Татарстанда ике махсус икътисади зона, индустриаль парклар һәм технопарклар, инжиниринг үзәкләре бар. 

Р.Миңнеханов сүзләренә караганда, Казан Россиядә фән һәм мәгариф үзәге булып тора. Республикада Фәннәр академиясе һәм 30 вуз эшли, аларда 200 меңгә якын студент укый, шул исәптән 5,5 меңе - чит илдән килүчеләр. “Безнең республикада чит ил студентлары санын арттырырга шатбыз”, - дип ассызыклады докладчы. 

Татарстан Президенты билгеләп узганча, республика халыкара һәм тышкы икътисади мөнәсәбәтләрне актив үстерә. ТР 15 чит ил вәкиллегенә ия, 130 дан артык ил белән икътисади һәм сәүдә элемтәләрен үстерә. Узган ел Татарстанның тышкы сәүдә әйләнеше 900 млрд сум чамасы тәшкил иткән. 

Әйләп баручы рейтинг агентлыклары бәяләвенчә, Татарстан - РФ ның инвестицион җәлеп итүчән төбәкләрнең берсе. “БДБ, Европа, Америка, Азия-Тын океан төбәге һәм Якын Көнчыгыш илләренең әйдәп баручы компанияләре республикада уңышлы эш алып бара”, - дип ассызыклады республика башлыгы. Шулай ук республика Евразиядә интеграцион процессларда катнаша, Ислам хезмәттәшлеге оешмасы белән нәтиҗәле эш алып бара. 

Рөстәм Миңнеханов презентациядә катнашучыларга Татарстанның мәдәни казанышлары турында сөйләде. ТР Президенты сүзләренчә, 2013 елда 24 илдә Сабан туе узган. Ул бу чарада катнашучыларны да Казан Сабан туена чакырды. 

Татарстан Президенты республикада эре спорт вакыйгалары һәм 2015 елда спортның су төрләре буенча Дөнья чемпионаты һәм 2018 елда футбол буенча Дөнья чемпионаты уздырылачагы хакында сөйләде. 

“Без сезне Татарстанда һәрвакыт көтәбез, - дип мөрәҗәгать итте Рөстәм Миңнеханов илчеләргә. - Сезне бизнес-делегацияләрегез белән бергә күрергә шат булачакбыз. Без хезмәттәшлеккә әзер һәм республикада үз проектларын гамәлгә куярга карар иткән чит ил компанияләренә ярдәм итәчәкбез”, - дип ышандырып куйды. 

РФ Дәүләт Думасы депутаты Василий Лихачев презентациядә катнашучыларга РФ Дәүләт Думасы Рәисе Сергей Нарышкин исеменнән сәламләү хатын укыды. Аннары ТР вице-премьеры – ТР сәүдә һәм сәнәгать министры Равил Зарипов Татарстан икътисады турындагы доклад белән чыгыш ясады. ТР вице-премьеры – ТР мәгълүматлаштыру һәм элемтә министры Роман Шәйхетдинов мәгълүматлаштыру өлкәсендәге казанышларны барлады. ТР Инвестицион үсеш агентлыгы җитәкчесе Талия Миңнуллина Татарстанның инвестицион куәте турында шәрехләмә бирде. “Алабуга” МИЗ генераль директоры Тимур Шаһивәлиев махсус икътисади зона мөмкинлекләрен тәкъдим итте.
● 29 ноябрьдә ТР Дәүләт Советы Рәисе Фәрит Мөхәммәтшин республика парламенты бинасында Камчатка крае губернаторы Владимир Илюхин һәм Закон чыгару җыены рәисе Валерий Раенко белән рәсми очрашу үткәрде. 

Фәрит Мөхәммәтшин республиканың социаль-икътисади үсешенең төп параметрлары турында сөйләде. Ул Россиянең ике субъекты икътисади хезмәттәшлегенең мөһимлеген һәм мәдәният, мәгариф өлкәләрендә элемтәләрне үстерү кирәклеген ассызыклады. 

Камчатка крае губернаторы Владимир Илюхин үзе җитәкләгән федерация субъектының моноикътисад шартларында үсеш кичергәнен билгеләп үтте, анда төп сәнәгать тармагы - балык тоту һәм диңгез продуктларын эшкәртү. Камчатка крае балык тоту хуҗалыгы комплексы Ерак Көнчыгыш һәм тулаем Россия балык хуҗалыгы тармагында мөһим урын били. 

Камчатка крае Закон чыгару Рәисе Валерий Раенко, үз чиратында, күзәтүләре белән уртаклашты. "Татарстанда, минем карашка, куелган бурычларны хәл итәргә сәләтле яхшы команда тупланган", - дип билгеләп үтте ул. 

Татарстан һәм Камчатка крае закон чыгару органнары мәгълүмат һәм парламент эшчәнлеге оештыру тәҗрибәсе белән уртаклаштылар. Ерак Көнчыгыш субъекты Закон чыгару җыенында электорат мәнфәгатьләрен 14 округ буенча сайланган 28 депутат яклый, сайлаулар, Татарстандагы кебек, катнаш сайлау системасы буенча үткәрелә. 

Кунаклар өчен Дәүләт Советы буенча экскурсия оештырылган иде: алар парламент үзәген карадылар, аңа парламент утырышлары залы, журналистлар эшли торган бүлмәләр, аппарат-студия блогы, Татарстан парламентаризмы музее керә. 

Дәүләт Советы секратаре Лилия Маврина, Икътисад, инвестицияләр һәм эшкуарлык комитеты рәисе Рафис Борһанов, Дәүләт корылышы һәм җирле үзидарә комитеты рәисе Альберт Хәбибуллин катнашкан очрашу кысаларында парламентара хезмәттәшлек аспектлары һәм башка мәсьәләләр каралды.
ТР Дәүләт Советы Рәисе Фәрит Мөхәммәтшин республика парламенты бинасында Камчатка крае губернаторы Владимир Илюхин һәм Закон чыгару җыены рәисе Валерий Раенко белән рәсми очрашу үткәрде. 

Фәрит Мөхәммәтшин республиканың социаль-икътисади үсешенең төп параметрлары турында сөйләде. Ул Россиянең ике субъекты икътисади хезмәттәшлегенең мөһимлеген һәм мәдәният, мәгариф өлкәләрендә элемтәләрне үстерү кирәклеген ассызыклады. 

Камчатка крае губернаторы Владимир Илюхин үзе җитәкләгән федерация субъектының моноикътисад шартларында үсеш кичергәнен билгеләп үтте, анда төп сәнәгать тармагы - балык тоту һәм диңгез продуктларын эшкәртү. Камчатка крае балык тоту хуҗалыгы комплексы Ерак Көнчыгыш һәм тулаем Россия балык хуҗалыгы тармагында мөһим урын били. 

Камчатка крае Закон чыгару Рәисе Валерий Раенко, үз чиратында, күзәтүләре белән уртаклашты. "Татарстанда, минем карашка, куелган бурычларны хәл итәргә сәләтле яхшы команда тупланган", - дип билгеләп үтте ул. 

Татарстан һәм Камчатка крае закон чыгару органнары мәгълүмат һәм парламент эшчәнлеге оештыру тәҗрибәсе белән уртаклаштылар. Ерак Көнчыгыш субъекты Закон чыгару җыенында электорат мәнфәгатьләрен 14 округ буенча сайланган 28 депутат яклый, сайлаулар, Татарстандагы кебек, катнаш сайлау системасы буенча үткәрелә. 

Кунаклар өчен Дәүләт Советы буенча экскурсия оештырылган иде: алар парламент үзәген карадылар, аңа парламент утырышлары залы, журналистлар эшли торган бүлмәләр, аппарат-студия блогы, Татарстан парламентаризмы музее керә. 

Дәүләт Советы секратаре Лилия Маврина, Икътисад, инвестицияләр һәм эшкуарлык комитеты рәисе Рафис Борһанов, Дәүләт корылышы һәм җирле үзидарә комитеты рәисе Альберт Хәбибуллин катнашкан очрашу кысаларында парламентара хезмәттәшлек аспектлары һәм башка мәсьәләләр каралды.
	Дәүләт Советының дүртенче утырышы


26 ноябрьдә ТР V чакырылыш Дәүләт Советының дүртенче утырышы башланды. 

Президиум көн тәртибенә 41 мәсьәлә кертергә тәкъдим иткән иде. Аларның егерме өче - Татарстан Республикасы закон проектлары. Проектларның унысын - беренче, тугызын икенче укылышта карау ниятләнә. 

Көн тәртибендәге төп мәсьәлә икенче укылышка әзерләнгән 2015 елга һәм планлы 2016-2017 елларга ТР бюджеты турындагы закон проекты булачак. Барлыгы 113 төзәтмә алынган, аларның 8е Дәүләт Советының профильле комитеты тарафыннан кире кагарга киңәш ителә. 

Шулай ук кадрлар мәсьәләләре дә каралачак, аерым алганда, ТР Конституцион суды рәисе һәм судьясының вәкаләтләре тәмамланган һәм әлеге вазифаларга яңа кандидатуралар килештерелгән. 

Утырышта кайбер муниципаль берәмлекләрнең территория чикләрен һәм статусын раслау турындагы закон проектларын кабул итү дә ниятләнә. Үзгәрешләр, шул исәптән Югары Ослан районының Иннополис бистәсен шәһәр итеп үзгәртүгә бәйле. 

Дәүләт Советының 2015 елга закон проекты эше планы беренче укылышта тикшереләчәк. 

Утырыш башлануга парламент комитетлары рәисләре Шакир Яһүдин, Рафис Бурһанов, Светлана Захарова һәм Леонид Якунин, Дәүләт Советы Рәисе урынбасары Римма Ратникова көн тәртибенә өстәмә сораулар кертү тәкъдиме белән чыктылар. Шулай итеп ТР Дәүләт Советының дүртенче утырышы көн тәртибе 70 сорау кертеп расланды.
Парламент утырышы башында депутатлар республика Конституция судындагы үзгәрешләргә кагылган сорауларны тикшерделәр. Әлеге үзгәрешләр Конституция судының ике судьясының вәкаләтләр срогы тәмамлануга бәйле.

Законлылык һәм хокук тәртибе комитеты рәисе Шакир Яһудин аңлатканча, ноябрь аенда Конституция судының ике судьясының – Виктор Демидовның һәм Флер Баһаветдиновның – вәкаләтләр срогы тәмамлана. Алар 2004 елда Татарстан Президенты тәкъдиме белән сайланган булганнар. Закон буенча, Конституция суды судьялары бер сроктан артыкка сайлана алмыйлар. Шуңа күрә Шакир Яһудин парламент комитеты исеменнән Дәүләт Советына атап үтелгән судьяларның вәкаләтләрен туктатырга тәкъдим итте. Депутатлар парламентның шул турыдагы карарын яклап тавыш бирделәр. 

Аннан соң мөнбәргә чыгып сүз алган Татарстан Президенты Рөстәм Миңнеханов судьялар Виктор Демидов белән Флер Баһаветдиновка республика хакына күп еллык хезмәтләре өчен рәхмәт белдерде һәм соңгы елларда Татарстан Конституция судының Россиядә абруйлы институтка әйләнүен билгеләп үтте. Республика җитәкчесе Виктор Демидовка һәм Флер Баһаветдиновка ТР Президентының Рәхмәт хатларын тапшырды. 

Җавап сүзендә Виктор Демидов Президентка һәм Дәүләт Советына ышаныч белдергәннәре һәм тыгыз хезмәттәшлек өчен рәхмәт белдерде.

Җирле үзидарә турында республика законына кайбер үзгәрешләр кертелде. Нәтиҗәдә җирле үзидарәләргә бирелгән вазыйфалар күбәйде. Муниципалитетлар зиратларны тоту һәм ритуаль хезмәтләр күрсәтү һәм көндәлек чүп-чарны җыюга, чыгаруга кагылышлы мәсьәләләрне үзләре хәл итәчәк. 

Исегезгә төшерәбез, вакәләтләрне бүлешү вакытында зиратларны тоту һәм чүпләрне чыгару вакәләте муниципалитетлардан алынган иде. Бу халык арасында шактый ризасызлык тудырды. Чөнки шул җирдә яшәүче халык зиратларны тәртиптә тоту, чүплекләрне бетерү буенча мәсьләләрне хәл итү өчен хокуксыз булып калды. Ә районның яисә шәһәрнең мондый мөһим мәсьләләрне хәл итүгә еш кына “кулы җитми”. 

Хәзер инде муниципалитетлар зиратларны тоту һәм чүп чыгаруга кагылышлы мәсьәләләрне үзләре хәл итә алачак.
Татьяна Ларионова Дәүләт Советы Рәисенең даими булмаган нигездә эшләүче урынбасары итеп сайланды. Бу хакта Дәүләт Советы карары бүгенге утырышта кабул ителде. 

Татьяна Ларионова кандидатурасын парламентка Дәүләт Советы Рәисе Фәрит Мөхәммәтшин тәкъдим итте.  

Казан Дәүләт университетын тәмамлаганнан соң Татьяна Ларионова партия органнарында һәм Казан шәһәре администрациияседә җитәкче урыннарда эшләгән. Социаль яклау министрлыгында һәм идарәсендә биш елдан артык хезмәт куйганнан соң ул ТР Президенты Аппаратына эшкә күчә, анда Татарстан Президентының социаль мәсьәләләр буенча киңәшчесе һәм ярдәмчесе була. 

2010 елдан Татьяна Ларионова “Татарстан Республикасы тарихи һәм мәдәни истәлекләрен торгызу Республика Фонды” коммерциячел булмаган оешмасының башкарма директоры булып тора. 

«Дәүләт Советы Рәисе урынбасары вазыйфасында Татьяна Петровна республика фонды эшчәнлеген тагын да югарырак биеклекләргә күтәрер дип ышанам», - диде парламент башлыгы.

Утырышта “Югары Ослан районының Иннополис бистәсен үзгәртеп төзү, аерым муниципаль берәмлекләрнең территорияләре чикләрен үзгәртү һәм Югары Ослан муниципаль районының Введенье бистәсе авыл җирлеген үзгәртеп төзү, шулай ук “Югары Ослан муниципаль районы” муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында” Татарстан Республикасы законына үзгәрешләр кертү хакында” закон проекты каралды. 

Иннополис — федераль әһәмиятле масштаблы инфраструктуралы проект, ул югары һәм мәгълүмати технологияләр өлкәсендә махсуслаша. 

Иннополис бистәсен үзгәртеп төзү һәм аңа шәһәр статусын бирү муниципаль һәм төбәк бюджетларына салым җыемнарын үстерүне тәэмин итәчәк, күрше торак пунктларда яшәүчеләр өчен өстәмә файда китерәчәк. 

Проектны тормышка ашыру республиканың киләчәктәге үсешенә сыйфатлы этәргеч була, 200 меңнән артык эш урыны булдыра, IT нең төбәктән китүен киметә, яңа IT- компанияләрнең әлеге төбәккә килүенә этәргеч бирәчәк.
“Татарстан Республикасының бәйрәм көннәре һәм истәлекле даталары турында” Татарстан Республикасы Законының 1 статьясына үзгәреш кертү хакында закон проекты депутатлар арасында кайнар бәхәс уятты. Биредә Татарстан Республикасында бәйрәм көннәре ял көненә туры килгәндә, гадәти ял көнен башка көнгә күчермәү турында сүз бара. 

Татарстан Республикасының Хезмәт, халыкны эш белән тәэмин итү һәм социаль яклау министры Эльмира Зарипова бу закон проектының кирәклеген күпкә киткән яллар нәтиҗәсендә икътисадка зыян килү, эш процесссының бозылу, гражданнарның эш ритмнары үзгәрү белән аңлата. 

Хәзерге вакытта Россиядә 14 көн ял итә торган бәйрәм көн дип игълан ителгән, Татарстанда шуларга тагын 4 көн өстәлә: Татарстан Республикасы көне, Татарстан Конституциясе көне, Ураза һәм Корбан гаете бәйрәмнәре. Эльмира Зарипова, чагыштыру өчен чит илләрдә ничә көн ял итүләренә мисаллар китереп үтте. 

2014 елда татарстанлылар 118 көн ял иткән, бу һәр 3 нче көн ял дигән сүз. 1987 елда, мисал өчен, бәйрәм көннәре 9 гына булган. 

Бу уңайдан парламентның социаль сәясәт комитеты җитәкчесе Светлана Захарова чыгыш ясады. “Без бер генә бәйрәмне дә бетермибез. Мондый тәҗрибә башка төбәкләрдә дә бар һәм үз бәйрәмнәре ялларга туры килгән очракта, алар башка көнгә күчерелми”, - диде ул. 

Утырышта катнашучы Премьер-министр Илдар Халиков та бәйрәмнәрнең шулкадәр күп булуы гражданнарда тискәре реакция тудыруын, Россиянең бәйрәмнәр һәм яллар буенча дөньяда беренче урында баруын искәртте. 

Татарстан Республикасы Прокуроры Илдус Нәфиков исә бу уңайдан үз фикерен җиткерде һәм әлеге закон проекты ТР Конституциясенә каршы килүен белдерде. 

Парламентның Мәгариф, мәдәният, фән һәм милли мәсьәләләр комитеты җитәкчесе Разил Вәлиев, шулай ук, әлеге закон проектына каршылыклы фикердә булуын ассызыклады.

“Татарстан законы буенча Татарстан халкы бәйрәм итә торган дүрт бәйрәмнең соңгы елларда бераз тернәкләнеп килгән дәүләтчелегебезнең конкрет мисаллары – нәтиҗәсе булуын исәпкә алып, бу закон проектының республикабыз тормышында уңай вакыйга булачагына шигем бик зур, - диде ул - Закон проекты яхшы ният белән эшләнгән. Артык күбәеп киткән ял көннәрен кыскарту кирәктер. Әмма, минемчә, моның башка мөмкинлекләре дә бар. Әгәр без Дәүләт Советы исеменнән Россия Дәүләт Думасына Яңа ел бәйрәме көннәрен кыскарту турында тәкъдим белән чыксак, икътисадыбызга да файда булыр, халкыбыздан да хуплау таба алыр идек”. 

Татарстан Республикасы Дәүләт Советы Рәисе Фәрит Мөхәммәтшин бу уңайдан Дәүләт Думасында да, башка төбәкләр парламентларында да әлеге мәсьәләнең һәм бәйрәм көннәрен кыскарту буенча тәкъдимнәр булуын әйтеп үтте. “Без тормышыбызны тулысынча бәйрәмгә әйләндерә алмыйбыз”, - диде ул.

Нәтиҗәдә, закон проекты беренче укылышта кабул ителде. Төзәтмәләр исә 10 декабрьгә кадәр кабул ителә.
Дәүләт Советы депутатлары Россиядә снюс дип йөртелгән чәйни торган тәмәке сатуны тыю башлангычы белән чыгыш ясадылар. 

"Гражданнар сәламәтлеген тәмәке төтене тәэсире һәм тәмәке тарту нәтиҗәләреннән саклау турында"гы Федераль законның 19нчы маддәсенә һәм Россия Федерациясенең административ хокук бозулар турындагы кодексының 14.53 нче маддәсенә үзгәрешләр кертү турында"гы закон чыгару башлангычы бүген парламент утырышында хупланды һәм ул Дәүләт Думасына җибәреләчәк. 

Утырышта чыгыш ясаган Наркотиклар әйләнешен контрольдә тоту буенча федераль хезмәтенең ТР буенча идарәсе башлыгы Фаяз Шабаев билгеләп узганча, соңгы вакытта уку йортларында чәйни торган тәмәке таралуга борчылган укытучы һәм ата-аналардан алынган мөрәҗәгатьләр саны шактый арткан. Шабаев сүзләренчә, андый тәмәкедә никотин өлеше, гадәти тәмәке белән чагыштырганда, 5 тапкыр артыграк. 

Чәйни торган тәмәке тиз арада ияләшү һәм бәйлелек тудыра, шулай ук җитди авырулар китереп чыгарырга да мөмкин. 

Законлылык һәм хокук тзртибе комитеты рәисе урынбасары Рафил Ногманов аңлатмалар биреп тәкъдим иткән “ТРда гражданнарның җәмәгать тәртибен тәэмин итүдә катнашуы турында” закон проектын Дәүләт Советы беренче укылышта кабул итте.

Закон проекты парламентның профильле комитеты тарафыннан кертелгән һәм гражданнарның җәмәгать тәртибен саклауда катнашуы турында республика законының федераль законнарга туры килүен тәэмин итү максатында эшләнгән. Документ “халык дружина”ларын оештыру һәм аларның эшчәнлеген тәэмин итүнең хокукый нигезләрен билгели, халык дружиначыларын кызыксындыру чараларын һәм төрле дәрәҗәдә хакимият органнарының бу өлкәдә җитәкчелек вәкаләтләрен ачыклый. Ул шулай ук 2005 елда кабул ителгән законны гамәлдән чыгаруны күздә тота. 

Закон преокты турында фикер алышуларда депутатлар Хафиз Миргалимов һәм Николай Рыбушкин катнаштылар. Карап тикшергәннән соң Дәүләт Советы закон проектын беренче укылышта кабул итте.
Утырышта 2015, 2016 һәм 2017 елларга исәпләнгән бюджет проекты икенче һәм өченче укылышларда кабул ителде. 

Документны икенче укылышка әзерләү вакытында бюджет проектына 145 төзәтмә кертү тәкъдиме килеп иреште. 

- Бюджет проектына төзәтмәләр кертү процессында Дәүләт Советы депутатлары һәм хөкүмәт вәкилләре үзара хәбәрләшеп эшләде һәм шактый нәтиҗәле эш күрсәтте, - дип басым ясады Дәүләт Советының Бюджет, салымнар һәм финанслар комитеты рәисе Леонид Якунин. 

Җитәкче сүзләренә караганда, бюджет проектындагы барлык төгәлсезлекләр бетерелеп, документның каршылыклы урыннарына ачыклык кертелгән. 

- Депутатлар 2015 елга исәпләнгән бюджет акчаларының ни рәвешле бүленешен аңлады. Әлеге акчалар төрле чара, проект һәм программа кысаларында да бүленә. Мәсәлән, студентларга транспорт чараларында бушлай йөрү өчен грантлар, хезмәт хакы мәсьәләләре, башка мөһим проект һәм программалар әнә шундыйлардан, - дип дәвам итте сүзен Леонид Якунин. 

Шул рәвешле, 2015 елда Татарстан бюджеты керемнәре якынча 149,3 миллиард сум дип билгеләнгән, чыгымнар күләме исә - 154,8 миллиард сум. Бюджет кытлыгы 5,5 миллиард сумга кадәр җитә.
Дәүләт Советының дүртенче утырышы эшендә тәнәфес игълан ителде. Берничә мәсьәлә утырышның дәвамына калдырылды. 

Утырышны дәвам итү көнен декабрь урталарында булачак Президиум утырышында билгеләячәкләр.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-93, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

